
Kabanata 1

SI BOGING

BIGLANG NAPAUBO si Boging.

Nasamid siya sa kinakaing mani. Mabilis
na inabot niya ang kalapit na baso ng tubig. Sa
kabilang kamay ay tangan niya ang telepono.

“Ten!” sabi ni Nico mula sa kabilang linya.

“Ha?” litong tanong niya.

“Bigla kang nasamid. May nakaalala sa ‘yo
na ang simulang letra ng pangalan ay...”
Nagbilang sa daliri si Nico. “A... B... C... D... E...
F...G...H..L.JV"

Nag-isip ang matabang Tsinoy. “Wala
naman akong kilala na nagsisimula sa ‘J’ ang
pangalan.”

“Meron siguro, hindi mo lang maalala.
Teka, mabalik ako sa usapan natin. Sino sa
palagay mo ang naglagay ng virus sa computer
sa journalism class namin?” sabi ni Nico.

‘Ewan ko. Pero hindi madaling alamin

yon.

“Baka naman puwede mo kaming
tulungan. lkaw ang kilala kong pinakamagaling
sa computer. Kawawa kasi ang teacher namin.
Napagsabihan siya ng principal kasi sa
kanyang responsibilidad ito.”

“‘Salamat pero mahirap talaga ang
Ipinagagawa mo. Aba, talo ko pa ang trabaho
ng NBI n’yan.”

Hindi nawalan ng pag-asa si Nico.
Inasahan nito ang sagot ng kaeskwela. “Alam
ko ‘yon. Pero nakakahiya namang ilapit pa ‘to
sa NBI. Busy sila sa mas mahahalagang
bagay.”

“‘Saka meron pa ‘kong projects na
tatapusin,” patuloy ni Boging. “Hindi pa nga ako
nangangalahati sa term paper ko sa Math. Ang
hirap palang i-prove ang Fibonacci numbers.”

“Alam ko rin ‘yan. Kaya nga kinausap ko
ang incoming editor-in-chief tungkol dito. At
nakumbinsi ko siya na dapat mabigyan ng
reward ang makakalutas sa problemang ito.”

“Teka, ‘di ba si Doris na ang magiging
editor. ‘Yung...”

“Oo! *Yung crush mo noon pang first year
tayo. Boging, isang milyong pogi points ang
makukuha mo kung mahuhuli mo ang may
kagagawan nito. Siyempre, napahiya rin si
Doris kasi siya ang assistant editor ngayon.”

“Kaya lang hindi nga ganoong kadali ang
ipinagagawa n’yo. Maraming oras ang
kailangan d’yan.” liling-iling si Boging. “Hindi pa
rin nga ako tapos sa report ko sa solid waste
disposal. Hindi pala simple ‘yon. Alam mo bang
may color coding ang supot ng basura na dapat

paglagyan. Itim para sa non-biodegradable,
green sa biodegradable, red sa hazardous
waste at dilaw para sa infectious waste.”

Hindi pa rin sumuko si Nico. May isang
alas pa siya. “Saka baka hindi mo pala alam. Si
Doris ang paboritong apo ng may-ari ng
Presidents’ Restaurant.”

Napahigpit ang hawak ni Boging sa
telepono. “Yung nasa Ongpin? ‘Yung specialty
ay peking duck?”

“Mismo! At sabi ni Doris, malutas mo lang
‘to, libre ka ng isang linggong tanghalian sa
restaurant ng lolo niya. Kahit ano puwede mong
I-order! Ano interesado ka na, Boging?” Hindi
sumagot ang tinanong. “Hello? Hello...?
Hello...!?” Sa pagtataka ni Nico ay namatay
ang linya. Sandali pa at nakarinig ito ng busy
tone. Ibig sabihin, ibinaba na ng kausap ang
telepono. Nadismaya si Nico. Hindi interesado
si Boging.

Malungkot na pinindot ni Nico ang plunger
ng telepono. Nang marinig ang dial tone ay
pumindot ito ng mga numero. Tinatawagan nito
si Doris upang ipaalam ang pagtanggi ni Boging
nang biglang tumunog ang doorbell nila.

Napilitang ibaba ng binatilyo ang telepono
at nagtungo ito sa pinto. Muntik nang
mapatalon sa gulat si Nico nang pagbuksan
ang tumimbre. “Boging?!”

“I-lkaw naman kasi,” ani Boging na habol
ang hininga. “Pa-tele-telepono ka pa eh
magkapit-bahay lang tayo. Sige, ikuwento mo
ang nangyari at nang mabuo ko na ang anti-
virus plan natin! Pero painom muna ng juice at
napagod ako!”

Kabanata 2

TIKBALANG VIRUS

“LAST TUESDAY lumabas ‘yung virus,” sabi ni
Nico.

“Paano?” tanong ni Boging. Magkaharap
na nakaupo ang mga binatilyong Tsinoy sa
salas. May pitsel ng malamig na lychee juice sa
mesita sa pagitan nila.

“Nagko-computer ang kasama namin nang
biglang na-blangko ang monitor niya. Sandali
lang at may lumabas na graphics ng tuta sa
screen.”

Naudlot ang paghigop ni Boging sa juice.
“Nakita mo?”

Tumango si Nico. “Cute nga kasi poodle.
Kaya lang nang bumuka ang bibig para
kumahol biglang nag-morph at naging
tikbalang!”

“Tikbalang?” ulit ni Boging.

“Oo kaya tinawag naming Tikbalang Virus.
Parang kabayo kasi ang ulo pero katawang tao
kaya lang nababalot ng makapal na balahibo.
Galit ang hitsura niyon, mapula ang mga mata,
nakalabas ang pangil at may tumutulo pang
malapot na laway.”

“Kadiri naman!” sabi ni Boging bago niya
tinungga ang inumin. “Teka, may sound ba?”

aniya habang sinasalinan uli ng juice ang baso.
Nangangalahati na ang laman ng pitsel.

“Meron at nakakatakot din! Boses ng lalaki
na parang nanggagaling sa malalim na balon.”

“Anong sabi?”

Pinababa ni Nico ang boses nito upang
gayahin ang tinig. “Sa susunod na paglabas ko,
kung sinong nagbukas ng computer ay
maaaksidente sa loob ng isang linggo.”

“Tagalog ang salita?” ani Boging. Tumango
ang kausap niya. “Ano pang sabi?”

“Yun lang. Paulit-ulit. Hindi tumigil kaya
pinatay namin ang computer. Pero pagbukas
uli, lumabas na naman siya!”

“Mabuti naman at di kayo naniwala sa
pananakot niya.”

Napakamot sa ulo si Nico. “Actually, wala
ngang gustong magbukas ng computer. Kahit
alam naming hindi ‘yon totoo, mahirap na.”

“Eh sinong nagbukas?”

“Pinakiusapan namin si Mang Caloy,” sabi
ni Nico.

“Yung janitor? Hindi siya natakot?”

“Paano siyang matatakot eh hindi naman
namin sinabi ang nangyari. What he doesn’t
know won't hurt him, ‘di ba?”

Bahagyang natawa si Boging. “Teka, na-i-
report n'yo na ba ito sa principal?”

Biglang sumama ang mukha ni Nico.
Kitang-kita ang pagkainis at panghihinayang
nito. “Dapat nga ini-report namin agad kasi
hindi lang pala nanakot ang virus.”

“Anong ibig mong sabihin?” sabi ni Boging.

“Binura rin niyon ang files namin sa
computer! Tapos na kami last week sa news
items at articles para sa huling edition ng
school paper bago tayo magbakasyon kaya
kampante kaming lahat. Pero nang sisimulan
na ang lay-out ng diyaryo nitong Miyerkules ay
saka nalaman ng editorial staff na nabura pala
ang mga report namin!

“Ang problema, halos lahat kami ay walang
backup copy kasi doon mismo sa computer
kami gumagawa ng reports. Kaya ayun, panic
kami. Nag-overnight pa nga ang iba para lang
makahabol sa deadline. Pati nga ang journ
teacher namin ay napilitang iwanan ang
seminar na dinadaluhan niya dahil sa nangyari,”
sabi ni Nico.

“Wala na bang ibang binura?” ani Boging.

“Wala na. Kaya lang hindi naman pala
basta binura ang files. Pinalitan din ang laman
ng files ng isang sentence.”

“Anong ipinalit?”

“‘SMB: Sarap Magkalat ng Bayrus!"”

Kabanata 3

SA JOURNALISM ROOM

“MAY APAT na computer at dalawang printer
dito,” ani Doris.

lka-7:30 pa lamang ng Lunes ay nasa
journalism room na sina Doris at Nico.
Ipinapakita nila kay Boging ang mga kagamitan
doon. Bilang susunod na editor-in-chief, may
sariling susi si Doris sa silid.

“Ang tatlo ay sa staff at ang isa ay kay Ms
Tan, ang journ teacher namin. ‘Yon ‘yung nasa
mesa niya,” dagdag ng dalagita sabay turo sa
mesa na malapit sa pader ng silid.

Nilapitan ni Boging ang isang computer
para sa staff. Tiningnan niya ang likuran ng
makina. Maraming alambre ang nakakabit.
Isang itim at bilog na kawad ang nakatawag
pansin sa kanya. Tiningnan din niya ang
dalawa pang computer. Mayroon ding itim na
alambre na tulad sa una.

“Naka-network pala ang computers n'yo,
Doris,” sabi niya. Ibig sabihin ay may
connection ang mga ito sa isa't isa.

“Oo. lyan kasi ang kailangan ng software
namin.”

“Pati ‘yung kay Ms Tan, naka-network din?”

“00,” sagot uli ni Doris.

Naupo si Boging sa harap ng computer at
binuksan niya iyon. Gaya ng inaasahan niya,
humingi ng password ang computer.

“Kanya-kanya ba kayo ng password o isa
lang para sa buong staff?” tanong ni Boging.

“Kanya-kanya kami. Bakit?” sabi ni Doris.

“Ibig sabihin ay puwede nating malaman
kung sinu-sino ang nag-computer at kung
anong oras ito gumamit. Naka-record kasi ‘yan.
Malaking tulong kung mahihingi natin ang
listahan. Puwede bang sabihin n’'yo kay Ms Tan
na i-request iyon sa I.T. Department?”

“Hindi ba pwedeng dito i-print ‘yon?” sabi
ni Doris.

Umiling si Boging. “Network administrator
lang kasi ang makakagawa no’'n.”

“Sige,” sabi ni Doris. “May kailangan ka pa
ba?”

Marahang nilingon ni Boging si Doris. “Oo.
Ikaw,” sabi ni Taba sa malambing na tinig.

“Ha?” tila nagulat ang dalagita sa narinig.
Pati si Nico ay napatitig sa kaibigang sobrang
lusog.

“Ibig kong sabihin, ikaw ang kailangang
mag-type ng password. Wala kasi akong
access,” bawi ni Boging. Agad siyang tumayo.
Nangingiting naupo naman ang dalagita.
Tumayo ito matapos pumindot ng ilang teklado
sa keyboard. Muling naupo si Boging.

“Ano bang hahanapin mo?” tanong ni Nico
nang marinig nila na may nagpasok ng susi sa
pintuan ng silid.

Sabay na napalingon ang tatlo sa pinto.
Nagtataka sila kung sino ang dumating gayong
masyado pang maaga.

“M-May tao na pala,” gulat na sabi ng
lalaking nagbukas ng pinto. May edad na ito.
May hawak din itong malaking berdeng plastic
trash bag.

“Mang Caloy! Kayo ho pala. Ginulat n’yo
naman kami,” bulalas ni Doris.

“Sorry ha. Maglilinis lang ako,” anito.
Lumapit ang lalaki sa kinaroroonan ng mga
kabataan. “Excuse me,” pasintabi nito bago
kinuha ang basurahan sa tabi ni Boging. Isinalin
nito ang laman niyon sa hawak na berdeng
trash bag. Isa pang basurahan sa sulok ng silid
ang nilapitan ng lalaki. Tulad ng una, inilagay
ang laman niyon sa supot. Puro papel ang
laman ng basurahan.

Sunod na kinuha nito ang basurahan sa
ilalim ng mesa ni Ms Tan. Gayong hindi pa
nangangalahati ang laman ng berdeng supot,
napansin ni Boging na may kinuhang dilaw na
supot mula sa likurang bulsa ng pantalon si
Mang Caloy at doon isinalin ang laman ng
basurahan ng guro. Kasunod ay lumabas ang
lalaki at pagbalik ay may dala naman itong

walis. Nagsimulang maglinis ng silid si Mang
Caloy.

Muling nabaling ang pansin ni Boging sa
katabi nang magsalita si Doris. “Boging, sino
kaya ang naglagay ng Tikbalang Virus?”

Nagkibit-balikat ang binatilyo. “Sayang nga
at nahuli ako ng punta rito,” sabi ni Boging.

“Bakit?” sabi ni Doris.

Si Nico ang sumagot dahil napag-usapan
na nila iyon ni Boging. “Mas maganda raw kung
nakakuha si Boging ng sample ng Tikbalang
Virus. Mapapag-aralan kasi niya ang program
codes. Madalas daw kasing naglalagay ng clue
sa identity ang gumagawa ng virus. Para bang
nagyayabang. Pero sabi ko nga kay Boging na
tinanggal na ng taga-l.T. ang virus. At pati
diskettes natin ay kinuha rin nila.”

Tumangu-tango si Boging. Tama ang
ginawang hakbang ng ILT. Department.
Malamang ay na-infect na rin ang mga
diskettes na ginamit sa computers dito. Nang
mapansin niya ang kakaibang reaksiyon sa
mukha ng dalagita. “Doris, bakit?”

“May diskette kasi akong hindi ibinigay sa
kanila,” anito sa nahihiyang tinig.

“‘May Tikbalang Virus ‘yon?” tanong ni
Boging.

“Palagay ko kasi palagi kong ginagamit dito

yon.

“Paano ‘yon nakalusot sa taga-1.T.?” singit
ni Nico.

“Hindi ko talaga ibinigay kasi Scrabble ang
laman noon. Pag nag-iisa ako rito, naglalaro
muna ako sandali bago magsulat o mag-edit.”
Medyo nahiya si Doris kasi bawal ang maglaro
sa school computers.

“Nasaan na ang diskette?” sabi ni Boging.

“Nasa locker ko. Gusto mo kuhanin ko?”
sabi ni Doris.

“Mamayang lunch na lang. Kung gusto ny’o
sabay na tayong tatlo na mananghalian sa
canteen,” yaya ni Boging.

“Sige,” nakangiting sagot ni Doris.

“Malaking tulong ‘yan sa ginagawa natin.
Mabuti na lang at may naitabi kang infected na
diskette, Doris.” Masaya ang tinig ni Boging.
Umaliwalas din ang mukha nina Doris at Nico
sa narinig.

Muling bumukas ang pintuan. Muli ay
sabay na napalingon ang tatlong kabataan.

“‘Good morning, Ma'm!” bati nila sa
dumating kasabay ang pagtayo. Maging si
Mang Caloy ay sandaling tumigil sa pagwawalis
upang bumati rin.

“Good morning,” nakangiting sagot ni Ms
Tan, ang guro sa journalism. Nagtuloy iyon sa
sariling mesa kung saan may brass name plate
na nakaukit ang pangalang ‘Lourdes A. Tan.’

“‘Ma’m, siya po si Boging ang sinabi namin
sa inyo na tutulong sa ‘tin,” pakilala ni Doris sa
katabi.

“Salamat ha, Boging. Talagang pati si
Principal ay nag-worry sa nangyari kasi baka
raw pati record ng grades ng mga estudyante
ay mabura. Mahirap din pala ang sobrang hi-
tech,” sabi ng guro. “May maitutulong ba ‘ko?”

Binanggit ni Boging ang computer user log
report na kailangang hingin mula sa I.T.
Department. Pumayag naman ang guro. Tapos
ay kumuha ito ng kapirasong papel at nagsulat.
“User... log... report... for Boging..,” malakas
ngunit mabagal na bigkas ng titser habang
Isinusulat ang hiling ng binatilyo. Pagkatapos ay
inilagay ng babae ang papel sa ibabaw ng
mesa kung saan mayroon nang ibang papel na
may nakasulat din. Nahulaan ni Boging na
listahan din iyon ng ibang gagawin ng guro.

“Hindi ba sobrang dami nito? Kasama din
sa network ng school ang computers ng iba't
ibang department.”

“Hindi po lahat ng users sa network ang
hihingin natin. lyon lang pong sa user group
dito sa journalism. May sari-sariling grupo po
kasi ang mga users.”

Tumango ang babae. “Meron pa ba?”
tanong nito kay Boging.

“lyon lang muna po,” sagot ni Boging. Hindi
nila masabi sa guro ang tungkol sa diskette ni
Doris. “Pag meron pa po kaming kailangan ay
sasabihan namin agad kayo. Ma’'m, mauuna na
po ako kasi may klase na ‘ko.”

Inihatid nina Nico at Doris si Boging
palabas ng silid. “Magkita tayo mamaya sa
canteen, ha,” paalam ni Boging bago siya
nagtuloy sa kanyang klase.

Kabanata 4

HULI!

GUTOM NA si Boging.

“Pasado alas dose na,” sabi ni Boging sa
sarili matapos sulyapan ang kanyang relo.

Wala pa rin sina Doris at Nico. Kanina pa
siya nakatayo sa may pintuan ng canteen.
Kanina pa rn parang may mga
nagpapaligsahang leon sa loob ng tiyan niya.
Nagpapalakasan ang mga iyon sa pag-ungol.

Pinunasan niya ang mga namumuong butil
ng malamig na pawis sa noo. Tapos ay
luminga-linga siya upang tingnan ang
kinatatayuan. Pinag-aralan niya kung saan
magandang bumagsak kung sakaling himatayin
siya sa gutom.

Nasa ganoong anyo siya nang bigla niyang
marinig na may sumisigaw ng kanyang
pangalan. Malakas. Sunud-sunod. May bahid
ng pagmamadali at ng... takot?

Si Nico! Kahit malayo pa ang kaibigan ay
kita na niya ang takot sa mukha nito.

Habol ang hininga ni Nico nang makalapit
ito. “S-Si D-Doris...! principal... h-huli... g-
guard!” anito habang nakayukong nakatukod
ang mga kamay sa tuhod.

“Nico, hindi kita maintindihan. Maupo ka
muna. Doon tayo sa bench.” Inalalayan niya
ang kaibigan.

llang beses na huminga nang malalim si
Nico. Saka siya nito hinarap. May bahid pa rin
ng pangamba ang mga mata nito. “N-Nasa
Principal’'s office si Doris. Nang kukuhanin
namin ang diskette biglang sumulpot ang mga
guard at sinita siya. Pati ‘yung diskette na-
confiscate. At ang mas masama, si Doris ang
pinagbibintangan nilang nagkalat ng Tikbalang
Virus!”

“Ha!?” Hindi makapaniwala si Boging.
Biglang naglaho ang mga leon sa tiyan niya.
Napalitan iyon ng mga daga. Maraming daga
na naghahabulan sa kanyang dibdib.

“Buti na lang at hindi kami magkatabi ni
Doris. Kundi tiyak na hinuli rin ako. Kawawa
naman si Doris, Boging. Umiiyak siya.”

“Alam na ba ni Ms Tan?”

“Hindi pa. Dito agad ako nagtuloy.”

“Tena, Nico. Puntahan natin si Ms Tan!”

“MAY EBIDENSIYA laban kay Doris,” sabi ng
principal.

Nasa tanggapan ng punong-guro sina Ms
Tan, Doris, Nico at Boging. Ang tatlong
kabataan ay magkakatabing nakaupo sa

mahabang sofa. Napapagitnaan nina Boging at
Nico ang dalagitang lumuluha pa rin. Nakatayo
si Ms Tan habang kinakausap ang higit na
nakatatandang lalaki na nakaupo sa likod ng
malaking mesa. Hindi maikakaila na galit pa rin
ang lalaking principal sa nangyari sa journalism
computers.

“Sir, anong ebidensiya?” tanong ni Ms Tan.

Binanggit ng punong-guro ang nakuhang
diskette kay Doris. “And according to the L.T.
Department, infected nga iyon ng virus na
tumama sa computers n’yo kaya kailangang i-
re-format nila iyon.”

Napangiwi si Boging sa narinig. Burado na
ang malamang ay huling kopya nila ng
Tikbalang Virus. Wala na silang pagkakataon
na mapag-aralan iyon upang makakuha ng clue
sa identity ng gumawa ng virus.

Gulat namang napalingon si Ms Tan sa
dako ng mga kabataan. “Doris, totoo ba ‘to?”

Hindi nakasagot ang dalagita. Lumakas
ang paghikbi niyon kasabay ang pagyuko ng
ulo.

Nahabag si Boging. Alam niyang walang
kasalanan si Doris. Pinisil ni Boging ang kamay
ng dalagita. “Ako na ang magpapaliwanag,”
bulong niya. Inayos muna ni Boging ang suot
na salamin bago siya tumayo upang harapin
ang punong-guro.

Sinabi ni Boging ang kanilang balak na
hanapin ang lumikha ng virus. Isinalaysay din
niya ang dahilan kung bakit hindi nila masabi
ang tungkol sa diskette na naglalaman ng
larong Scrabble. At ang nawalang pagkakataon
na mapag-aralan ang virus nang burahin ng I.T.
ang diskette.

“Kung ang I.T. nga hindi kayang alamin
kung sino ang naglagay ng virus, ikaw pa?”
sabi ng Principal. May himig nang panglalait
ang boses niyon.

“Sir, iba po ang objective nila. Ang trabaho
nila ay pigilan na ma-virus ang computer
system ng eskwelahan. At sa pagkakataon na
may lumusot, ang priority nila ay alisin agad
lyon sa sistema. Wala silang oras na tuklasin
pa ang gumawa ng virus. Prevention at
maintenance po sila,” sabi ni Boging.

Matagal na hindi sumagot ang principal.
Matigas ang tinig ng lalaki nang magsalita. “I
cannot ignore the fact na may nakuhang
diskette kay Doris na may virus na ayon sa |.T.
ay siya ring virus na tumama sa system natin.”

“Pero hindi naman po marunong gumawa
ng virus si Doris,” sabi ni Boging.

“Hindi ko sinasabing si Doris ang gumawa
ng virus. Ang sinasabi ko, ang diskette niya ang
pinagmulan ng virus. At kung nagkataong
nakaabot sa files ng scholastic records ang

virus eh di burado na rin lahat ang grades ng
mga estudyante dito! May ideya ba kayo kung
gaano kalaking problema iyon?

“Kaya nagkakamali kayo kung iniisip
n'yong hihintayin ko pang mangyari iyon bago
ako kumilos. At magiging pabaya ako sa aking
trabaho kung hindi ko bibigyan ng disciplinary
action si Doris.”

“Parusa?” ani Boging. Nagpasimulang
magtakbuhan na naman ang mga daga sa
dibdib niya.

“Unang-una, grounds for suspension ‘yan.
At kahit magtatapos na ang klase, pwedeng i-
apply ang suspension next school year at
papasok sa record ni Doris iyon. Ikalawa, dabhil
nangyari ito sa journalism class mismo, palagay
ko'y hindi na puwedeng maging editor-in-chief
si Doris.”

Dinig na dinig nila na napasinghap ang
dalagita sa huling sinabi ng lalaki.

“Sir, bigyan n'yo po ako ng pagkakataon at
ihaharap ko sa inyo ang taong gumawa at
naglagay ng virus! Patunay ito na infected na
ang computer system natin nang gamitin ni
Doris ang diskette niya. lbig pong sabihin, ang
system natin ang naglagay ng virus sa diskette
ni Doris,” bulalas ni Boging.

Napadiretso sa pagkakaupo ang principal
sa narinig. Maging si Doris ay napahinto ang
paghikbi.

“Submission na ng final grades sa
Wednesday. Kung hindi mo maihaharap sa ‘kin
sa Miyerkules ang sinasabi n’yong gumawa ng
virus wala na ‘kong magagawa kundi ipatupad
ang mga sinabi ko.”

Nandilat ang mga singkit na mata ni
Boging. “Miyerkules? Sir, sa makalawa na po
‘yon. Dalawang araw lang ang ibinibigay n’yo
sa ‘kin! Saka may Math finals pa ho kami
bukas.”

Nagkibit-balikat ang principal. “Take it or
leave it,” sagot niyon bago bumaling kay Doris.
“Siyanga pala, Doris, kailangang i-surrender mo
ang susi mo sa journ room.” Nakalahad ang
kanang palad ng lalaki.

Nilingon ni Boging si Doris. Nagsisimula na
naman iyong umiyak habang marahang
hinahanap sa loob ng bag ang hinihingi. Halos
matunaw ang puso ni Boging nang malungkot
na iniabot ng dalagita ang susi.

Marahang ibinalik ni Boging ang paningin
sa principal. “Sir, tiyakin n’yo lang na narito po
kayo sa Miyerkules.”

Kabanata 5

ANONYMOUS TIP

“BOGING, hindi ka ba nabigla?” bulong ni Nico.
Palabas sila ng opisina ng principal.
Nauunang naglalakad sina Ms Tan at Doris.
Nakaalalay ang kanang braso ng guro sa
nakalupaypay na balikat ng dalagita.

“Nagkasubuan na eh. Nadidiin na si Doris
nang walang kalaban-laban. At saka narinig mo
rin naman ang ipaparusa sa kanya. Hindi na
puwedeng wala akong sabihin,” ganting bulong
ni Boging.

Nang makarating sila sa pasilyo ay
pumasok sa isang bakanteng silid-aralan sina
Ms Tan at Doris. Hinudyatan ng guro na
sumunod ang dalawang binatilyo sa loob.

“Unang-una, gusto kong malaman n’yo na
hindi ako naniniwalang may kinalaman si Doris.
Buo pa rin ang tiwala ko sa inyong lahat,”
panimula ng guro. Bahagyang napangiti ang
dalagita. “Pangalawa, mula ngayon ayokong
may inililihim kayo sa ‘kin ukol sa problemang
ito. Ayokong maulit ang nangyari kanina na sa
principal ko pa malalaman ang nangyayari.”

“Yes, Ma’'m,” sabi nina Boging at Nico.

“Sorry po,” mahinang sabi ni Doris.

Masuyong hinaplos ng guro ang buhok ng
dalagita. “Pero tama si Sir, kung hindi natin

masasabi kung sino ang may kagagawan nito,
kailangan niyang magpataw ng disciplinary
action. Kasama iyon sa trabaho niya. “

Biglang umalingawngaw ang bell ng
eskuwelahan. Tapos na ang lunch period.
Biglang napahawak si Boging sa tiyan niya.
Hindi pa nga pala siya nakakakain. Sabagay,
nalipasan na rin naman siya ng gutom.

“Sige, pumunta na kayo sa klase n'yo,”
sabi ni Ms Tan.

Sabay na lumabas ang magka-section na
sina Nico at Doris. Nagpaiwan si Boging.
“‘“Ma’'m, puwede ko ba kayong makausap
sandali?”

“Oo pero mag-usap tayo papunta sa klase
mo at mahuhuli ka na.” Sabay na lumabas ng
silid ang dalawa.

“Ma’'m, kakailanganin ko po ang tulong
n'yo.”

“Kung kaya ko, asahan mo,” sagot
ng guro. “Boging, kaya ba nating matapos ito
hanggang Miyerkules?” May pag-alala ang tinig
ng babae.

“Wala na po tayong choice.”

Marahang tumangu-tango ang guro.
“Anong tulong ang maibibigay ko?”

“May recess po ako mamayang 2:30.
Puwede n'yo ba ‘kong samahan sa security
natin para itanong kung paano nila nalaman

ang tungkol sa diskette ni Doris. Kasi po kung
ako lang ang pupunta, baka hindi nila ‘ko
pansinin.”

“Sige. Daanan mo ‘ko mamaya sa journ
room.”

“Salamat po. Eto na ang classroom ko,”
paalam ni Boging bago ito pumasok sa silid-
aralan.

“ANONYMOUS TIP ang nakuha namin, Ma’'m,”
sabi ni Mr Corpuz, hepe ng security unit ng
paaralan. Kausap nito sina Ms Tan at Boging
sa maliit na tanggapan ng lalaki.

Nagpatuloy ang hepe. “May sobre akong
nakita kanina na naka-thumb tack diyan sa
pintuan. Nakapangalan sa ‘kin ang sobre. Nang
buksan ko, may sulat na nagsasabing ang
nagkalat daw ng virus sa computer system ay si
Doris Chiongbian. Sabi pa na makikita raw ang
diskette na may virus sa locker ni Doris.
Abangan daw namin ang dalagita nang
tanghalian para malamang nagsasabi siya ng
totoo. Pero walang pangalan o anumang
palatandaan kung kanino galing ang sulat.”

Nagulat si Boging sa narinig. Kumpleto ang
detalye sa sulat; mula pangalan, lugar,
hanggang sa oras!

“Sir, puwede po bang makita ang sulat?”

Sandaling hinimas ng lalaki ang baba nito.
Warl’'y nagtatalo kung pagbibigyan ang hiling.
“Bakit nga ba hindi,” sa wakas ay sabi nito.
Binuksan nito ang drawer ng mesa. “Zerox lang
‘van. Ang original ay ibinigay ko na sa
principal.”

“Okey lang ho,” sagot ni Boging habang
inaabot ang isang pahina ng bondpaper.
Nakibasa si Ms Tan sa hawak ni Boging. Maikli
lang ang liham pero direkta sa punto. Walang
paliguy-ligoy. Tiniyak ng sumulat na hindi
malilito ang sinumang makakabasa. Malinis din
lyon. Hindi sulat kamay o typewritten kundi
print-out ng dot-matrix printer. At sa wikang
Tagalog.

“Puwede ko ho bang mapa-zerox ‘t0?” ani
Boging.

“Sa ‘yo na lang ‘yan. May kopya pa ‘ko,”
sabi ng lalaki.

“Sir, anong oras po kaya ‘to inilagay sa
pintuan?” tanong ni Boging.

“Sa pagitan ng alas-9:30 at 10:00 kanina.
Nang bumalik ako rito nang alas-9:30 wala pa
sa pinto ang liham. Napansin ko ito nang
lumabas  ako nang alas-diyes para
magmeryenda.” May katiyakan ang sagot ng
lalaki. “Meron ka pa bang gustong itanong?”

Umiling ang binatilyo. “lyon lang po.
Salamat, Mr Corpuz,” paalam ng guro.

Sa labas ng opisina ay saglit na nag-usap
sina Ms Tan at Boging. “Hindi yata nakatulong
sa atin ang sulat. Wala tayong nakuhang
impormasyon ukol sa nagsumbong,” sabi ng
babae.

“Meron po tayong nalaman. Una, may
access sa computer ang gumawa ng liham
dahil print-out ito. At pangalawa, napansin n’yo
ba na sa dami ng sinabi niya, lahat ‘yon ay
tama? Pati ‘yung pagkuha ni Doris sa diskette
sa locker.”

“Ibig mong sabihin, Boging, insider ang
gumawa ng liham?” Dilat na dilat ang mata ng
guro.

Hindi kumibo si Boging. Pero kailangang
malaman niya kay Doris kung sino pa ang
sinabihan nito ukol sa diskette sa locker. Dahil
kung wala nang iba, iisa lamang ang pangalan
na isinisigaw ng isip ni Boging na nag-tip sa
security: si Nico!

Kabanata 6

BALIK SA SIMULA

“NI HAO MA,” bati ni Boging sa nagbukas ng
pinto ng bahay.

“Boging!” gulat na sabi ni Doris sa hindi
Inaasahang bisita. “Si Nico?”

“Wala, ako lang. Puwede bang tumuloy?”

Mabilis na binuksan ni Doris ang pinto ng
bahay. “Oo naman. Pero sabi kanina ni Nico
hindi na raw kayo pupunta ngayon dito.”

Tumango ang binatilyo. “Yun talaga ang
sinabi ko sa kanya.”

Pinatuloy ni Doris si Boging sa salas.
“Kumain ka na ba?” tanong ng dalagita.

“Oo tapos na ‘ko. May dala pala akong
ponkan para sa ‘yo,” sabi ni Boging habang
inilalabas ang isang supot ng prutas mula sa
backpack niya.

“Salamat,” sabi ni Doris nang lumapit ang
iIsang katulong sa dalagita. Iniabot ni Doris ang
supot sa babae at sandaling kinausap iyon.
Pagbalik ng kasambahay ay may dala iyong
tray na may slice ng chocolate cake at baso ng
inumin,

“Kumusta ka na?” tanong ni Boging.

Nagkibit-balikat ang dalagita. “Eto, pinipilit
ko ngang mag-review para sa Math exam natin
bukas.”

“Alam na ba ng parents mo ang nangyari?”

“Hindi pa. Nahihiya akong sabihin sa
kanila,” mahinang tugon ni Doris. “May balita ka
na ba?”

Bilang sagot ay inilabas ni Boging mula sa
backpack ang liham na hiningi niya sa security.
Habang binabasa ni Doris ang sulat ay
ikinukuwento ni Boging ang tungkol sa
pagpunta nila ni Ms Tan sa tanggapan ng
Security. Hindi naitago ni  Doris ang
pagkamangha sa nilalaman ng sulat. “Paano
nila nalaman ‘t0?” bulalas ng dalagita.

“Yan nga ang gusto kong malaman sa ‘yo.
Isipin mong mabuti ang isasagot mo sa tanong
ko. Sino pa ang sinabihan mo tungkol sa
diskette sa locker mo?”

“Wala na. Kayo lang ni Nico,” mabilis na
sagot ni Doris.

“Sabi ko isipin mong mabuti.”

“Hindi ko na kailangang isipin kasi sigurado
‘kong kayo lang. Kung hindi mo nga sinabing
kailangan mo ng sample ng virus, hindi ko
babanggitin sa inyo ni Nico----" Biglang naputol
ang sinasabi ng dalagita. Naisip din nito ang
naiisip ni Boging na si Nico ang maaaring
nagsumbong sa security.

“Pero imposible, Boging. Sabi mo mga
9:30-10:00 inilagay ang sulat sa pintuan ng
security. May exam kami sa Chemistry ni Nico

noon hanggang 11:00. Tiyak kong hindi siya
lumabas kasi magkatabi kami ng silya. At mula
nang umalis kami kanina sa journ room ay
palagi kaming magkasama kasi nga pinag-
uusapan namin ang virus.”

Sa narinig ay parang nabunutan ng tinik si
Boging. Pero sa kabilang banda, ngayon ay ni
wala siyang ideya kung sino ang nagsumbong.

“Doris, ‘di ba sabi mo nagsusulat kayo ng
report sa journ room mismo?” Tumango ang
dalagita. “Meron ka bang print-out mula sa
journ room? ‘Yung sa dot-matrix printer?”
Tumango uli si Doris. “Puwedeng mahiram?”

Napakunot-noo ang dalagita. “Oo pero
bakit?”

Inilapag ni Boging sa mesita ang liham na
hinihingi niya sa security. “Gusto kong i-
compare ang print out mula sa journ room dito
sa sulat. May malilit na pagkakaiba kasi ang
print ng dot matrix printers. At kung pareho,
puwedeng sa journ room ginawa itong sulat.
Ibig sabihin, ang suspect ay isa sa staff. At
least, meron tayong ideya kung saan
magsisimula.”

Nagliwanag ang mukha ng dalagita. “Oo
nga ‘no. Sandali lang at kukuhanin ko. Sige,
kumain ka na muna.” Tumayo si Doris at nilisan
ang salas. Pagbalik ay may dala itong mga

papel. Ubos na rin ang mga nakahaing pagkain
sa mesa.

“Pahiram ng isang pahina, Doris,” sabi ni
Boging. Iniabot ng dalagita ang isang papel.
Inilapag iyon ni Boging sa mesita katabi ng
liham. Mula sa bag ay may kinuha si Boging na
malaking magnifying glass.

Napangiti si Doris. “Para kang si Sherlock
Holmes.” Nangiti rin si Boging habang
sinimulang sipatin ng lente ang mga papel sa
mesita. Sandali pa at napailing si Boging.

“Bakit?” takang tanong ni Doris.

“Magkaiba. Ibig sabihin hindi sa journ room
nag-print ang nagsumbong.”

“Paano mo nalaman?”

“Tingnan mo ang maliit na letrang ‘g’ sa
sulat sa security. Putol ang dulo ng buntot nito.
Pero dito sa report mo ay buo ang buntot.”

Nakitingin si Doris sa lente. “Oo nga ‘no.
Saan mo natutunan ‘to?” May paghanga ang
tinig ng dalagita.

“May computer shop kasi ang Tito George
ko. Madalas ako ro’'n kaya marami akong
natututunan sa mga technician niya.”

“Pero di ba’t ibig sabihin nito eh wala
tayong ideya kung saan tayo magsisimula
ngayon?” Sa tono ng dalagita ay halata ang
panlulumo.

“Doris, huwag kang mag-alala. Makukuha
bukas ni Ms Tan ang computer user log.
Makikita natin do’'n kung sinu-sino ang gumamit
sa computers n’yo,” sabi ni Boging. “Pero
puwede bang ikuwento mo ang tungkol sa
virus. Gusto kong madinig ang version mo.
Baka may nakalimutan si Nico.”

Huminga muna nang malalim ang dalagita
bago ito nagsalita. “Noong unang lumabas ang
virus, wala ako sa school. May ipina-research
sa ‘kin si Ms Tan tungkol sa Chinese Cemetery
bilang follow-up sa article na isinulat ko.
Miyerkules ng umaga ko nalaman ang tungkol
sa virus. Mag-le-lay-out kami nang madiskubre
naming burado na ang files at napalitan nga ng
tig-isang sentence lahat. Ini-report agad namin
sa |.T. ang nangyari. Tinawagan ko na rin si Ms
Tan sa cell phone niya para ipaalam ang
nangyari.”

Tumango si Boging. Ugma iyon sa sinabi ni
Nico.

“Ang hindi ko maintindihan, Boging, ay
kung bakit ginawa ito. Ano ba ang makukuha sa
pagbura sa files namin. Wala naman, di ba?”

“Wala tayong makita sa ngayon. Pero iba
kasi ang takbo ng utak ng nagkakalat ng virus.
Parang natutuwa sila sa nagagawang
perwisyo.”

“‘“Anong gagawin natin ngayon?” May
panlulumo na rin sa mata ng dalagita.

Walang maisagot si Boging na maaring
makapag-pasaya sa kaharap. “Teka, tapos ka
na bang mag-review sa Math?”

Umiling ang dalagita. “Nahihirapan akong
mag-concentrate.”

“‘Gusto mo sabay tayong mag-review?”
alok ni Boging.

“Sige,” may sumilay na kapirasong ngiti sa
mukha ng dalagita. “Teka, hindi ka ba
hahanapin sa inyo?”

“Magpapaalam ako. Pwedeng makitawag?”

“Ayun ang telepono.” Tinuro ng dalagita
ang aparato sa sulok ng salas. “Sandali ha.
Kukuhanin ko lang ang notebook at libro ko,”
habol ni Doris bago ito pumanhik sa silid nito.

Ngunit habang naglalakad si Boging
patungo sa telepono ay lihim na napabuntung-
hininga ang binatilyo. Alam niyang sa mga
susunod na dalawang araw ay daig pa niya ang
susuot sa butas ng karayom upang malutas
ang malaking suliranin ng dalagita.

Kabanata 7

ANG LISTAHAN

MARTES. Isang araw bago ang deadline ng
principal.

Pagkakain ng madaliang tanghalian ay
sabay na nagtungo sa journ room sina Boging,
Nico at Doris. Agad silang sinenyasan ni Ms
Tan na lumapit sa mesa niyon. “Kumusta ang
exam n’yo?”

“Okey naman, Ma’m, kasi tinulungan ako ni
Boging na mag-review kagabi,” sagot ni Doris.
“Hindi lang pala sa computers magaling si
Boging.”

“Yon naman talaga ang
magkakumbinasyon: math at computers. Eh
ikaw, Nico?” baling ng babae sa estudyante.

“Aba, Ma’'m, kung okey si Doris, okey din
ako kasi nangopya lang ako sa kanya,” agad na
sagot nito na halatang nagbibiro.

Natawa rin ang guro. “Mabuti naman at
hindi nawawala ang sense of humor n'yo,” sabi
niyon. “Tapos na bang lahat ang finals n'yo?”

“Opo, term papers na lang, Ma’'m,” sagot ni
Boging. “Maiba po ako. Nandito na ba ang user
log report?”

“Oo, kanina pa,” sagot ni Ms Tan. Binuksan
ng guro ang drawer ng mesa at may inilabas na

folder. Malakas ang tunog na nilikha ng folder
nang ilapag iyon sa mesa.

“Yan po ang user report? Ang kapal
naman!” hindi napigilang bulalas ni Boging.
“llang araw po ba ang coverage n‘yan?”

“Tulad ng hiniling mo. Mula dalawang
linggo bago Ilumabas ang virus hanggang
kahapon. Bale three weeks lahat. At madami
akong estudyante mula sa bawa'’t year level.
Mga junior staff at mga nag-elective kaya
makapal itong log,” sagot ng guro.

Tango lang ang naisagot ni Boging.

“May faculty meeting ako buong hapon
kaya maiwan ko na muna kayo rito. Diyan na
kayo sa malaking mesa magtrabaho. Meron pa
ba kayong kailangan?” ani Ms Tan.

Halos sabay na tumingin sina Doris at Nico
kay Boging. “Wala na, Ma’'m,” sagot ni Boging.
“Salamat po uli sa tulong n’yo.”

“Ano bang hahanapin natin?” tanong ni
Doris kay Boging matapos na makalabas ng
silid ang guro.

Binuksan ni Boging ang folder na
naglalaman ng user log. “Bawa’t entry sa report
na ito ay nakasulat ang pangalan ng gumamit
ng computer, petsa ng paggamit at kung anong
oras siya nagsimula at natapos. Lahat dapat ng
pangalan dito ay kasama sa klase n’yo. Kung

mayroong iba, markahan agad n’yo dahil hindi
lyon dapat.”

“Palagay ko mas madali kung paghatian
natin ‘yan. Mas mabilis tayong
makakapagtrabaho,” sabi ni Nico.

“Tama si Nico. Pero bigyan n’'yo muna ako
ng listahan ng mga users dito,” sabi ni Boging.

“Ako na ang gagawa ng listahan,” singit ni
Doris. “Saka meron akong mga text highlighter.
Mas malinaw kung ito ang gagamitin natin na
pangmarka sa mga kahina-hinalang entries.”
Inabutan ng dalagita ng tig-isang marker ang
mga kaharap.

Habang nagsusulat si Doris hinati nina
Boging at Nico ang user log. “Kay Doris na ang
unang linggo, sa ‘yo ang ikalawa at sa ‘kin na
‘yung linggo na lumabas ang virus,” sabi ni
Boging. Ngunit kahit napaghatian na, may
kakapalan pa rin ang tatlong tumpok ng papel.

“Boging, eto na ang listahan ng mga
authorized users dito,” sabi ni Doris. Iniabot nito
ang hawak na papel sa kausap.

“Eto naman ang i-tse-check mo,” sagot ni
Boging na itinuro ang isa sa tumpok ng papel.

“Simula na tayo,” sabi ni Doris.

Naghari ang katahimikan habang masusing
Inisa-isa ng tatlong kabataan ang listahan na
maaring makapagbigay ng solusyon sa
malaking problemang hinaharap nila.

Paminsan-minsan ay may itinatanong sina
Doris at Nico kay Boging. At palibhasa’'y sanay
sa pag-e-edit, mas mabilis magrepaso si Doris
kaysa sa mga kasama.

Nagulat na lamang ang tatlo nang biglang
tumunog ang bell. “One-thirty na?” hindi
makapaniwala si Nico na mabhigit isang oras
agad ang nakalipas.

Hinubad ni Boging ang suot na salamin at
marahang hinimas ang mga mata. “May klase
pa ‘ko,” sabi ni Boging. “Kayo?”

“Itong next period wala kasi submission
lang ng term paper. Pero mamayang 2:30, may
klase kami,” sagot ni Doris.

“May nakita ba kayong suspicious user?”
tanong ni Boging. Magkasunod na umiling ang
dalawa. “Ako rin wala. Pero dadalhin ko na
‘tong sa ‘kin kasi pwede kong i-check
mamayang recess ko,” sagot ni Boging.

“Magkita na lang uli tayo dito nang mga
4:30?” sabi ni Doris.

“Oo. Sige, mauna na ‘ko,” paalam ni
Boging.

Hindi pa sumasara ang pintuan sa
paglabas ni Boging ay muling nagsusuri sina
Doris at Nico sa hawak nilang papel.

Dapat sana ay nagsasaya na sila dahil
ilang araw na lang ay bakasyon grande na.
Pero ngayo’y daig nila ang nagre-review para

sa isang mabigat na pagsusulit na higit pa sa
grado ang nakataya.

Kabanata 8

AKSIDENTE

MAINGAY sa kantina. Puno ng tawanan at ng
kantiyawan.

Nakatawag pansin kay Boging ang
malalakas na boses ng dalawang 4" year na
binatilyo. Nakatayo ang mga iyon sa silya at
nagsasayaw. Kilala sa buong paaralan na
bulakbulero ang mga iyon.

“Gaga-graduate na siguro kaya masaya,”
ani Boging sa sarili.

Muling ibinalik ni Boging ang pansin sa
pagsusuri sa user log. Paminsan-minsan ay
kinakagatan niya ang hawak na sandwich at
umiinom sa bote ng softdrink na nasa tray sa
harapan niya.

Halos kalahati na ng user log ang kanyang
narerepaso ay wala pa rin siyang nakitang
gumamit na hindi kabilang sa journalism class.
Lahat ng pangalang nakita niya ay kasama sa
listahan ni Doris. Hanggang sa may napuna
siyang bagong pangalan.

“LATAN?” bulong niya sa sarili. Lalong
naningkit ang mata ni Boging. At kahit saulado
na, tiningnan pa rin niya ang listahan. Walang
nakasulat na ‘LATAN’ doon.

Binalingan niyang muli ang user log. Araw
ng Lunes, ika-6:24 ng umaga gumamit ng

computer. Kulang sa 20 minutos iyon nag-
computer.

Tiningnan niya ang petsa: isang araw iyon
bago lumabas ang Tikbalang Virus! Bumilis ang
tibok ng puso ni Boging. Ito na yata ang
hinahanap nila.

Bahagyang nanginginig ang kamay dahil
sa kasabikan na minarkahan niya ng text
highlighter ang pangalan.

Upang magamit ang dalawang kamay ay
kinagat niya ang sandwich at iniwan iyon sa
bibig. Mabilis niyang pinasadahan ang ibang
pahina.

Walang ‘LATAN’ sa araw na lumabas ang
Tikbalang Virus. Miyerkules ay mayroon uli. Ika-
8:05 ng umaga ang gamit at mas matagal. May
entry din ng ‘LATAN’ sa araw ng Huwebes at
Biyernes pero sa pagitan na ng 8:00 ng umaga
at 5:00 ng hapon ang lahat ng mga entries.

Ang huling araw ng user log ay kahapon,
Lunes uli. May entry ng LATAN sa oras na
8:13. Tapos ay nag-log-out iyon nang 4:57.
Pero ang nakapagtataka, may log-in uli iyon
nang 6:45 at natapos nang 7:32 ng gabi.

Sabik na patayo si Boging para puntahan
sina Doris at Nico nang bigla niyang naisip
kung sino ang ‘LATAN'’ sa listahan.

Si Ms Tan!



B1 Gang: Episode 1 - Book 2 o 42

‘Lourdes A. Tan,” ayon nga sa name plate
sa mesa ng guro. Hindi na marahil isinama ni
Doris ang guro sa listahan.

Ngunit bakit ika-anim pa lamang ng umaga
ay nasa paaralan na si Ms Tan?

Bawal bang pumasok nang maaga? Si
Boging na rin ang sumagot sa sariling tanong.
Marahil ay maraming gagawin ang guro.

Habang kagat pa rin ang tinapay ay
marahang tinapik-tapik ni Boging ang kanyang
noo. Tila ginigising ang pagod na utak. Nasa
ganoong anyo siya nang may nagsalita sa
kanyang likuran.

“Excuse,” sabi ng lalaki. “Tapos ka na ba
sa tray?”

Mabilis na inalis ni Boging ang tinapay
mula sa bibig niya. “Kayo pala, Mang Danny,”
bati ni Boging sa tagalinis sa kantina. “Oho,
tapos na ‘ko.”

“Sandali lang ‘to,” dagdag ng lalaki bago
nito kinuha ang tray sa harapan ni Boging.
Dinampot din ng lalaki ang ilang piraso ng
papel sa ilalim ng mesa at isinilid iyon sa hawak
na kulay berdeng plastic trash bag.

Sa ginawa ni Mang Danny ay tila may
bumbilyang biglang nagsindi sa utak ni Boging.
Naalala niya ang ganitong eksena na naganap
sa journalism room. Muling bumilis ang tibok ng
puso niya.

Mayroon pang ibang taong maaaring
nakarinig nang sabihin sa kanila ni Doris ang
tungkol sa diskette sa locker.

“Si Mang Caloy!” bulalas ni Boging.

Si Mang Danny naman ang nagulat sa
biglang pagsasalita ni Boging. “Hal? Ano
kamo? Si Mang Caloy? Nabalitaan mo na rin
ba? Oo nga eh. Kawawa naman si Caloy. Pag
minamalas talaga ang tao, ” sabi ng lalaki
sabay ang sunud-sunod na pag-iling.

Kumunot ang noo ni Boging. “Bakit ho?”

“Aba, akalain mo bang bumibili lang ng
sigarilyo si Caloy eh mabunggo pa ng tricyle na
nawalan ng control. Malas talaga, ‘di ba?”

“Naaksidente ho si Mang Caloy?” ulit ni
Boging.

“O0 nga. Nabunggo ng tricyle at nabali ang
isang hita kaya ni hindi makatayo. Ayun
napaaga tuloy ang bakasyon.”

“Kailan ho nangyari? Kahapon lang ay
nakita ko siya.”

“Kaninang umaga. Papasok siya nang
maisipang bumili ng sigarilyo. Malas talaga!”
Umiiling-iling pa rin ang lalaki habang palipat ito
sa kabilang mesa upang linisin.

Mabilis namang nagbilang ang utak ni
Boging. Kung kaninang umaga ang aksidente...
Ibig sabihin eksaktong isang linggo ang
nakaraan mula nang buksan ni Mang Caloy ang

computer na may Tikbalang Virus! Nagkatotoo
ang sumpa ng tikbalang!

Kabanata 9

DALAW

‘KAWAWA NAMAN si Mang Caloy,” ani Doris.

Tulad ng napag-usapan, nagkita uli sa
journalism room ang tatlo upang ipagpatuloy
ang pagsusuri sa user report. Isinalaysay ni
Boging ang nabalitaang aksidente.

“Oo0 nga eh. Pinagsuspetsahan ko pa, ‘yun
pala nadisgrasya na,” umiiling na sabi ni
Boging.

“Pero alam mo, Boging, tama ka,” sabi ni
Nico. “Bukod sa ‘tin, si Mang Caloy lang ang
pwedeng makaalam sa diskette. Siya lang ang
pwedeng magsumbong sa security.”

“Ayoko sanang aminin pero kanina ko pa
iniisip ‘yan,” sagot ni Boging.

“Pero kahit tama kayo, hindi natin basta
masisisi si Mang Caloy,” singit ni Doris.

“Bakit?” sabi ni Boging.

“Iniisip siguro ni  Mang Caloy ang
kapakanan ng iskwelahan kaya niya ako
Isinumbong,” sagot ni Doris.

Nadagdagan ang paghanga ni Boging sa
dalagita. Gayong may mabigat na problema
hindi pa rin niyon magawang manisi ng kapwa.

“Hindi lang pala maganda at matalino si
Doris,” ani Boging sa satili.

“Oo nga ‘no,” narinig ni Boging na sang-
ayon ni Nico.

Alam ni Boging na may punto ang sinasabi
ng mga kaibigan ngunit may mga bagay na
kumukutkot sa isipan niya. Bakit hindi ito
nagsumbong nang personal? Bakit kailangan
pang i-print out ni Mang Caloy ang sulat? At
hindi naman sa panglalait, hindi mukhang
marunong gumamit ng computer si Mang
Caloy.

Ngunit kaysa malayo ang atensiyon nila sa
kasalukuyang ginagawa ay napagpasiyahan ni
Boging na hindi na umimik. Hindi na muna.

Muling naghari ang katahimikan nang
magpatuloy ang mga kabataan sa ginagawang
pagsusuri. Matapos ang mabhigit isang oras ay
nagsalita si Doris. “Magsi-six na. Baka gabihin
kayo sa pag-uwi,” paalala ni Doris sa mga
kasama.

“Wala pa ‘kong nakitang unauthorized
user. Kayo?” tanong ni Nico.

Malungkot na umiling si Doris. Umiling din
si Boging. Hindi na niya binanggit ang nakita
niya kaninang entry na ‘LATAN.’

“Pero itutuloy ko ito sa amin,” sabi ni
Boging.

“Ako rin,” dagdag ni Nico.

“Kung papayagan kayo, gusto n'yong sa
bahay namin ituloy ito?” tanong ni Doris.

“Aba, kahit overnight, pwede ako. lkaw,
Boging?”

“0O0,” mabilis na sagot ni Boging. Bukas ay
kailangang harapin niya ang punong-guro at
ayaw niyang mapabhiya.

“Anong oras kayo pupunta sa amin?”
tanong ni Doris.

“Mga 8:00. Okey lang ba ‘yon, Boging?”
sabi ni Nico.

“A, sige pero baka mahuli ako nang kaunti.
Meron lang akong gagawin sandali,” sabi ni
Boging.

“Boging, kung may aasikasuhin kang iba,
maiintindihan ko kung hindi ka makakapunta,”
sabi ni Doris.

“Wala akong gagawing iba. May kailangan
lang akong sadyain sandali,” sagot ni Boging.

“Eh ‘di ako na ang mag-uuwi ng buong
user report para hindi kayo mahirapan. May
sundo naman ako,” alok ni Doris.

Inayos nina Boging at Nico ang mga papel
nila. “lhahatid ka na namin sa kotse n’yo,” ani
Boging na pinagsasama ang buong user report
sa loob ng folder.

“Salamat,” sagot ni Doris. Mahina ang tinig
ng dalagita. Pagod na rin ito. At marahil,
nawawalan na ng pag-asa dahil wala pa silang
masasabi sa punong-guro kung sino ang tunay
na salarin.

“MAY PERA ka ba?” tanong ni Boging kay
Nico.

Kumakaway pa si Nico sa palayong kotse
na sumundo kay Doris ay halos hilahin ito ni
Boging papasok sa bakuran ng eskwelahan.

“Meron. Magkano bang kailangan mo?”
sabi ni Nico. Humuhugot na ito ng pitaka.

“Kaunti lang. Pambili lang ng pasalubong.
Baka kasi kapusin ako,” sabi ni Boging.

“Bilib naman ako. Naisip mo pang magdala
ng pasalubong kay Doris.” May himig
panunukso si Nico habang nag-aabot ng pera
sa kaibigan. “Tama na ba ‘yan?”

“Oo pero hindi ito para kay Doris; kay
Mang Caloy,” sagot ni Boging sa tonong may
ibig sabihin. “Meron kasi akong gustong itanong
sa kanya.”

“Pinagsususpetsahan mo pa rin ba siya?”

Nagkibit-balikat si Boging. “Siya lang kasi
talaga ang pwedeng makaalam sa diskette ni
Doris. Saka wala na ‘kong ibang suspect. Kaya
lang ang problema hindi ko alam kung saan
nakatira si Mang Caloy.”

“Yun lang ba? Maghintay ka rito,” sabi ni
Nico. Iniwan muna ng binatilyo ang gamit kay
Boging bago ito umalis. Wala pang 10 minuto
ay nagbalik ito.

“Voila!” anito na iwinawagayway ang
kapirasong papel. “Address at direksiyon
papunta kina Mang Caloy.”

“‘Galing mo! Saan mo nakuha ‘yan?”
tanong ni Boging.

“Sayang naman ang pagiging school
reporter ko kung ito lang hindi ko kayang
makuha,” nakangiting sagot ni Nico nang
magdaan sa tabi nila ang dalawang binatilyo.
Maingay ang mga iyon. Namukhaan ni Boging
ang dalawa na siya ring maingay na
nagsasayaw sa silya kanina sa kantina.

“O, Nico, bakit nandito ka pa?” bati ng isa.

“May inaasikaso pa kasi. Kayo? Tapos na
bang exams n’yo?” ganting tanong ni Nico.

“Exams? Para lang sa mga walang utak
‘van, ‘di ba, pinsan?” tila nanunuksong sagot
niyon.

“Oo0 nga, Nico. Ibahin mo kaming galing sa
maabilidad na pamilya!” dagdag ng isa. Sabay
pang tumawa ang dalawa bago tuluyang
lumabas sa bakuran ng iskwelahan.

“Kilala mo pala sila?” tanong ni Boging kay
Nico.

“Magpinsan ang mga ‘yan. Mga kaklase ng
kapatid ko. Ewan ko nga kung bakit sila
masaya eh kuwento ni Kuya sumasabit sa
Chem at Physics ang mga ‘yan. Pag nagkataon
daw baka hindi maka-graduate. Mahilig kasi sa

gimmick. Teka, maiba ako. Gusto mong
samahan kita kina Mang Caloy?”

“Hindi na. Tulungan mo na lang si Doris
pero huwag mo ‘kong uubusan ng pagkain,
ha?” sabi ni Boging na nakaturo pa ang kanang
hintuturo sa kausap.

Natawa si Nico bago muling naging
seryoso ang tinig, “Sana may makuha kang
information kay Mang Caloy. Kawawa si Doris
pag nagkataon.”

“Oo nga eh. Sige,” paalam ni Boging sa
kaibigan bago sila tuluyang naghiwalay.

Kabanata 10

ANG PAMANGKIN

“TAO PO...! Tao po...I” malakas na sabi
Boging.

Kinailangan pa ni Boging na magtanong
kanina sa nadaanang kalapit na tindahan
upang matukoy ang bahay ni Mang Caloy.
Hindi na niya maaninagan ang numero ng mga
bahay dahil may kadiliman sa lugar.

“Tao po!” ulit niya. Inilipat ni Boging sa
kaliwang kamay ang hawak na supot ng
mansanas. lkakatok na sana niya ang kanang
kamay nang biglang bumukas ang pinto.

“Ano ‘yon?” bungad ng isang binata. Hindi
bababa sa 20 anyos ang gulang niyon. Maayos
ang bihis gayong naka-tsinelas lang. Naka-polo
at ayos na ayos ang pagkasuklay ng buhok na
medyo basa pa. Naaamoy pa nga ni Boging
ang sabong pampaligo na ginamit niyon. Tiyak
ni Boging na may lakad ang kausap.

“Magandang gabi po. Dito ba nakatira si
Mang Caloy?” sabi ni Boging.

“Bakit mo hinahanap si Tiyo?” sabi ng
binata. Ewan ni Boging ngunit parang may
himig ng pagsususpetsa siyang naramdaman
sa tinig niyon.

“A, kasi nag-aaral ako sa
pinagtatrabahuhan niya. Nabalitaan naming
naaksidente siya---"

“Wala siya rito,” putol ng binata. Ngayo'y
tiyak ni Boging na may kasungitan sa boses
niyon.

“A ganon ba,” naiilang na sagot ni Boging
sabay kamot sa batok.

“Inluwi  siya sa probinsiya para do'n
magpagaling,” dagdag ng binata. “May gagawin
pa ‘ko eh. Balik ka na lang next month.”

“Sige. Salamat na lang,” sabi ni Boging.

Bilang tugon ay mabilis na isinara ng
binata ang pintuan. Hindi tuloy napigilan ni
Boging na mainis.

Nagsimula siyang maglakad palayo sa
bahay. Ngunit nang mapadaan siya sa
pinagtanungang tindahan kanina ay bigla
niyang naisipan na maglagi muna. Hihintayin
niyang makaaalis ang antipatikong binata. Baka
may ibang kasambahay si Mang Caloy. Doon
na lang niya ibibigay ang mansanas. Habang
naghihintay, bumili na rin siya ng softdrink para
naman may pakinabang sa kanya ang may-ari
ng tindahan.

Sandali lamang at natanaw niyang
bumukas ang pintuan ng bahay ni Mang Caloy.
Lumabas ang kausap niya kanina pero
nakasapatos na de goma na iyon.

Mabilis na tumalikod si Boging upang hindi
siya mamukhaan ng binata. Pagkadaan niyon
ay naghintay pa rin siya nang mga limang
minuto bago siya muling nagtungo sa bahay ni
Mang Caloy.

“Tao po!” muling sabi ni Boging kasabay
ang pagkatok. Walang sumasagot gayong kita
niyang bukas ang ilaw sa loob mula sa maliit na
bintana ng kabahayan.

Lumapit si Boging sa bintana at sumilip
siya. Maliit lamang ang inuupahan ni Mang
Caloy. Masikip na ang kabahayan gayong isang
lumang refrigerator, hapag kainan at apat na
silyang mono-block ---kung saan ay may
nakapatong na mga dilaw na trash bag---
lamang ang kagamitan.

Napansin niya rin na may ilang piraso ng
computer diskettes at mga notebook na may
pangalan ng isang computer college sa ibabaw
ng mesa. Marahil ay doon nag-aaral ang
antipatikong pamangkin ni Mang Caloy.

Sinulyapan ni Boging ang kanyang relo.
Malapit nang sumapit ang ika-siyam ng gabi.
Nalulungkot man dahil wala siyang nakuhang
information ay  napagpasiyahan  niyang
pumunta na kina Doris. Muli niyang tinahak ang
daan pabalik sa hintayan ng sasakyan.

Habang nakatayo siya sa tabing kalye para
maghintay ng dyip ay nakita niya sa loob ng



B1l Gang: Episode 1 - Book 2 ... 54

kalapit na Jollibee ang pamangkin ni Mang
Caloy. May kausap iyong dalawang binatilyo na
nagkataong nakatalikod sa kinaroroonan niya.

Sa kilos ay seryoso ang pag-uusap ng
pamangkin ni Mang Caloy at ng mga kasama
niyon. Ngunit napangiti ang binata nang may
labot na sobre ang kausap. Kitang-kita ni
Boging na higit pang lumapad ang ngiti nang
silipin niyon ang laman ng sobre.

Nagtataka man ay pinilit ni Boging na ibalik
ang isipan sa gawain nila nina Doris at Nico
ngayong gabi. Dapat niyang ituon ang buong
pansin sa hinaharap na problema. Napailing
siya. Kung baga sa basketball ay last two
minutes na pero higit pa sa 20 ang lamang ng
kalaban nila.

lyon pa rin ang nasa isipan niya habang
sumasakay sa dyip sa dakong harapan na
katabi ng tsuper. Nang umusad ang sasakyan
ay hindi niya napigilang lumingon sa Jollibee.
Masaya na ngayon ang usapan ng pamangkin
ni Mang Caloy at ng dalawang binatilyo.

Habang dumadaan sa tapat mismo ng
Jollibee ang dyip ay bahagya siyang nagtago
upang hindi makita ng binata. Ngunit palihim pa
rin  siyang tumingin  habang nakakubli.
Paglampas ng dyip ay hindi napigilang mandilat
ang mga singkit niyang mata nang makita ang
mukha ng dalawang kausap ng binata.



B1l Gang: Episode 1 - Book 2 ... 55

Kilala niya ang mga iyon!

Ang dalawang maingay na estudyante
kanina sa kantina; iyong mga bumati kay Nico
na kaklase ng Kuya nito.

Kabanata 11

MUNTING PAG-ASA

“GOOD EVENING,” bati ni Boging sa
nagbukas ng pinto.

“Tuloy ka. Nasa dining room sina Doris at
Nico. Kanina ka pa nila hinihintay,” sagot ng
katulong nina Doris.

“Oo0 nga eh. Na-trapik pa kasi ako,” sagot
ni Boging. Dumiretso siya sa silid kainan. Nasa
mesa sina Doris at Nico pero sa halip na plato,
mga papel at isang radyo ang nasa ibabaw ng
malaking mesa.

“Hi, Boging,” sabi ni Doris sa matamlay na
tinig. Kumaway naman si Nico bilang pagbati.

“Ang parents mo?” tanong ni Boging.

“Kanina pa sila tulog. Sabi ko may school
project tayo kaya kayo nandito,” sagot ni Doris.
“O, ano ‘yang dala mo?” dagdag ni Doris nang
mapansin ang hawak na supot ng binatilyo.

“Ito? Ah, mansanas para meron tayong
meryenda,” sagot ni Boging. “Pwede bang
pakilagay sa ref?”

“Oo0. Saka gusto n'yo ba ng kape?” sabi ni
Doris habang marahang tumatayo.

“Sige,” sagot ni Boging na iniaabot ang
supot sa dalagita. Hinintay muna ni Boging na
makapasok sa kusina si Doris bago siya naupo
sa tabi ni Nico.

“Ibig bang sabihin ng mga mansanas na
‘yon eh hindi mo nakausap si Mang Caloy?”
pabulong na tanong ni Nico.

Bahagyang nilakasan muna ni Boging ang
radyo. “Hindi nga,” umiiling na tugon ni Boging.
“Umuwi na raw sa probinsiya para do’n
magpagaling. Anong balita?”

Si Nico naman ang umiling. “Wala pa rin
kaming nakikitang unauthorized user sa
listahan. At kahit pinipilit na itago ni Doris,
obvious na nawawalan siya ng pag-asa. Muntik
ko na ngang sabihin na nagpunta ka kina Mang
Caloy para ma-encourage siya pero buti na
lang pala at hindi ko ginawa.”

“Akala ko rin nga kahit paano may
information akong makukuha pero inis lang ang
nakuha ko sa pamangkin niya.”

“Bakit?” tanong ni Nico kasunod ang
mabilis na pagsulyap sa dakong kusina. Mahina
pa rin ang boses nila upang hindi marinig ng
dalagita.

“Antipatiko kasi. Siyanga pala, nakita ko rin
‘yung mga kaklase ng Kuya mo na bumati sa
lyo kanina. Magkakilala pala sila ng pamangkin
ni Mang Caloy.”

“Talaga? Small world nga naman ‘no?”
May bahid ng bahagyang pagkagulat sa mukha
ni Nico.



B1l Gang: Episode 1 - Book 2 ... 58

“Shhh. Ayan na si Doris,” mabilis na bulong
ni Boging. Agad siyang tumayo upang alalayan
ang dalagita na may dalang tray.

“Salamat. Pinatulog ko na ‘yung katulong
namin, okey lang ba?” sabi ni Doris.

“Oo naman,” sagot ni Boging habang
kinukuha sa dalagita ang tray na may kape,
asukal at tatlong tasa. “Kayang-kaya na natin
‘to,” dagdag ni Boging habang inilalapag sa
mesa ang tray.

Habang nagtitimpla ng kape si Doris ay
iniabot ni Nico kay Boging ang mga pahina ng
user log na susuriin niya. Medyo makapal pa rin
ang mga pahina ngunit sa tantiya ni Boging ay
kaya nilang tapusin ang buong report ngayong
gabi. Agad na nagsimula si Boging sa kanyang
gawain.

“Boging, Nico, baka lumamig ang kape
n'yo. Uminom muna kayo,” sabi ni Doris sa
dalawa. Pati pala si Nico ay nagtatrabaho na
rin.

“Salamat,” sagot ni Boging na inabot ang
isang tasa. Dalawang higop lang ang ginawa
niya at muli niyang ibinaba ang tasa. Nabuhos
muli ang pansin niya sa pagsusuri.

Sina Doris at Nico ay gayon din ang
ginawa. Tanging ang musika mula sa radyo ang
maririnig sa buong kabahayan. Musika na
marahil ay hindi na rin naririnig ng tatlong

kabataan dahil buhos ang kanilang pansin sa
huling pag-asa nila na mailusot si Doris sa
kaparusahan.

“BAYANG MAGILIW, Perlas ng Silanganan...”
Biglang umalingawngaw ang pambansang awit.
Sabay na napatingin ang tatlo sa radyo.

“Alas dose na?” tanong ni Nico na tila hindi
makapaniwala sa bilis ng takbo ng oras.
Marahang kinukusut-kusot niyon ang mga
pagod na mata.

“Two ‘0’ clock ang sign-off ng istasyon na
‘yan,” sagot ni Doris. “Gusto n’yong kainin na
‘yung mansanas?”

“Hindi pa ‘ko gutom. Saka kaunti na lang
ang pahinang ire-review ko. Tatapusin ko na
‘to,” sagot ni Boging.

“Ako rin, tatapusin ko na itong akin,”
dagdag ni Nico.

Sandaling naghanap ng bagong istasyon
sa radyo si Doris bago ito muling naupo. At
tulad kanina, tahimik na nagtrabaho uli ang
tatlo.

“‘“EXCUSE ME. Pupunta lang ako sa banyo,”
biglang sabi ni Doris. Hindi na inayos ng
dalagita ang mga papel sa harapan nito bago

ito tumayo at mabilis na umalis. Ni hindi
tumingin sa mga binatilyo si Doris. Tila iniiwas
na makita ng dalawa ang mga mata nito.

Sinundan lamang ng tingin nina Boging at
Nico ang dalagita. Tapos ay magkahulugang
nagkatinginan sila.

Tahimik ngunit mabilis na tiningnan ni
Boging ang mga papel na sinuri ni Doris.
“Tapos na siya, Nico,” bulong niya sa katabi.
Umiling siya bago pa makapagtanong ang
kaibigan. Wala ni isang marka ng highlighter
ang mga papel. Ibig sabihin, walang nakitang
unauthorized user si Doris.

“Apat na pahina na lang itong sa ‘kin; wala
pa rin,” mahinang sabi ni Nico. “May pag-asa
pa ba tayo, Boging?”

“Sigurado akong mayroon kasi alam nating
walang kasalanan si Doris. Ang kailangan lang
ay makita natin agad ‘yon,” sagot ni Boging.
Muli niyang hinarap ang mga hawak na papel.

Sampung minuto pa ang nagdaan nang
matapos ni Nico ang sinusuri. “Wala akong
nakitang suspicious user, Boging.” May
magkahalong pagod at lungkot ang boses
niyon. Tumayo si Nico at iniunat pataas ang
mga braso upang maibsan ang pagod ng
katawan.

Hindi umimik si Boging. llang minuto lang
at natapos na rin niya ang sinusuri. Marahang

inalis ni Boging ang suot na salamin. Sandaling
itinago niya ang mukha sa dalawang palad. Sa
ginawa, malinaw na malinaw kay Nico na wala
rin siyang nakitang kahina-hinalang pangalan.

“Masyado kasing maikli ang panahong
ibinigay sa ‘tin, Boging.”

Bago makasagot si Boging ay muling
pumasok si Doris. May dala itong malaking
plato kung saan naroon ang mga mansanas na
hiniwahiwa na.

“Kain na kayo. Sigurado akong gutom na
kayo,” sabi ng dalagita. Kahit bagong hilamos,
halata pa rin ang pamumula ng mga mata nito.

“Doris...,” panimula ni Boging subalit wala
na siyang maisip sabihin.

“Boging, Nico, kahit anong mangyari,
salamat at hindi n’yo ako iniwan.” Isang taos-
pusong ngiti ang sumilay sa mukha ng dalagita.
“Baka gusto n’'yong umidlip, pwede sa sofa sa
salas. Nagpalabas ako ng kumot at unan
kanina pa.”

Tumingin si Nico sa relo. “Mag-a-alas
kuwatro na pala.”

“Doris, pagamit din ng banyo,” sabi ni
Boging.

“Sige. Sa tabi ng salas, mayroon do’n.
Yung pinto sa kaliwa,” sagot ni Doris. Hindi
napigilan ni Boging ang mapahikab habang
patungo sa banyo.

“Nico, pakidala itong mansanas sa salas.
Do’n na tayo lumipat. Magliligpit lang ako dito,”
sabi ni Doris. Iniabot ng dalagita kay Nico ang
plato.

“Tulungan na kita,” sabi ni Nico. Inilapag
niyon ang plato sa mesa bago inayos ang mga
papel na kanyang sinuri. Pagkatapos ay isinilid
lyon sa malaking folder.

Nanatiling nakatayo si Doris habang
inaayos naman ang mga papel ni Boging. At
dahil siguro isang editor, nakagawian na ng
dalagita na mabilis na pasadahan ng tingin ang
mga papel. Hanggang sa may napuna itong
kakaiba. Napakunot-noo si Doris habang pinag-
aaralan ang nakasulat sa papel.

Nasa ganoong anyo ang dalagita nang
bumalik si Boging sa silid-kainan. “Doris, bakit?”
tanong niya. Maging si Nico ay napatingin sa
dalagita.

“May minarkahan ka kasing entry dito.”

“A, 00. Yung pangalang ‘LATAN.” Hindi mo
kasi naisama sa listahan ang user name ni Ms
Tan kaya akala ko unauthorized user. Naalala
ko lang nang mamarkahan ko na ‘yan.” Ngunit
sa pagtataka ni Boging ay hindi nawala ang
pagkakakunot-noo ng kausap. Lalo pa nga
yatang lumalim.

“Lunes itong entry ni Ms Tan, ‘di ba?” sabi
ni Doris.



B1l Gang: Episode 1 - Book 2 ... 63

“Oo0. ‘Yan yung araw bago lumabas ang
Tikbalang Virus,” sagot ni Boging.

“‘Day before?” ulit ni Nico na tumayo at
lumapit kay Doris para makitingin sa papel na
hawak ng dalagita.

“Oo kaya nga na-excite din ako. Pero
coincidence lang pala kasi si Ms Tan nga ang
user,” sabi ni Boging.

Nagkatinginan naman sina Doris at Nico.
Ngayo’y pati si Nico ay nakakunot-noo na rin.
“Doris, ‘di ba nasa seminar si Ms Tan nang
araw na ’'yon?”

“Yun nga ang alam ko; may seminar siya
sa Dagupan City. ‘Di ba't pinutol nga niya ‘yon
para bumalik sa school nang mabura ng
Tikbalang Virus ang files natin?” sagot ni Doris.
Ngayo’y may tila maliit na kinang ng pag-asa sa
mga mata ng dalagita.

“Pero past six lang ng umaga ang entry na
‘yan. Baka dumaan si Ms Tan sa school bago
nagpunta sa seminar,” sabi ni Boging bagama’t
hindi niya ring mapigilang makaramdam ng
pananabik.

Umiling-iling si Doris. “Hindi siya aabot sa
opening ng seminar kung Monday siya aalis ng
Manila. Matagal ang biyahe papuntang
Pangasinan. At kilala ko si Ms Tan: ayaw
niyang naghahabol sa oras!”

“Nasa Dagupan pala si Ma’m nang araw na
‘yan?” ani Boging.

“Baka ito na ang hinahanap natin!” sabi ni
Nico. Wala nang bahid ng antok sa mga mata
ng tatlong kabataan.

“Si Ms Tan lang ang puwede nating
tanungin para makatiyak tayo,” sagot ni Boging.
“Kaya lang 4:00 pa lang. Nakakahiyang
bulabugin si Ma’m ngayon.”

“Mamayang 5:30, gising na ‘yon. Puwede
na siyang tawagan,” sabi ni Doris.

“At kung hindi nga si Ma’'m ‘yan, anong ibig
sabihin niyon, Boging?” tanong ni Nico.

“May ibang nakaalam ng password niya,
ani Boging.

“Puwedeng iyon din ang naglagay ng
Tikbalang Virus?” Si Doris naman.

“Puwede talaga!”

Kabanata 12

ANG TAWAG

“NAGRI-RING NA,” sabi ni Doris sa mga
katabi.

Hindi na nakatulog ang tatlo mula nang
madiskubre ang kahinahinalang entry sa user
log report. Naghanap pa sila ng ibang entry ni
Ms Tan ngunit wala na silang nakitang iba na
alanging oras o petsa ang gamit sa computer.

Impuntong 5:30 ay tinawagan ni Doris si
Ms Tan. Habang tumutunog ang telepono sa
kabilang linya ay palakas nang palakas ang
kabog ng puso ng dalagita.

Sabik na kinakabahang nakapalibot kay
Doris sina Boging at Nico na halos idikit ang
mga tainga sa hawak na telepono ng dalagita.

“G-Good morning, Ma’m. Si Doris po ito.”

“Doris, napatawag ka. Ang aga pa a,”
sagot ng guro.

“Sorry po kasi may itatanong lang po ako.”
Dahil sa higpit ng hawak sa telepono, namuti
ang mga buko ng daliri nito.

“Ano ‘yon, iha?”

“Naalala n'yo po ba ‘yung araw bago
lumabas ang Tikbalang Virus?”

“Bago lumabas... Di ba’'t Lunes ‘yon?”

“Opo, Lunes nga po. Dumaan ba kayo sa
school no’n, mga past 6:00 ng umaga...?” Sa



B1l Gang: Episode 1 - Book 2 ... 66

bahaging ito ay hindi humihinga si Doris. Ang
Isasagot ng guro ang tanging pag-asa nito.

“Hindi. Sunday afternoon pa lang ay nasa
Dagupan na ‘ko para sa seminar. Ayaw ko ng
naghahabol sa oras, alam mo ‘yon. Bakit?”

Halos mapasigaw sa tuwa si Doris sa
narinig. Sina Boging at Nico naman ay
masayang nag-high-five.

Ipinaliwanag ni Doris ang nadiskubreng
kahina-hinalang entry sa pangalan ng guro.

“Imposibleng ako ‘yon!” diin ng babae.

“Sabi po ni Boging may ibang nakaalam ng
password n’yo kaya nagkaganoon.”

“Teka, e ‘di may maire-report na tayo kay
Principal? Ikaw pa rin ang magiging editor-in-
chief next year!” sabi ng babae na puno ng
kagalakan ang boses.

“Yes, Ma'm... Yes, Ma’'m...,” ulit ni Doris.
Hindi napigilan ng dalagita na mangilid ang
luha. Mga luha ng kasiyahan dahil buong akala
nito ay wala nang pag-asang makaligtas sa
kaparusahan at kahihiyan.

“Magkita tayo sa journ room mamayang
8:00 at sabay-sabay tayong pupunta kay
Principal, ha?” bilin ni Ms Tan.

“Opo,” ani Doris. “At Ma'm...,”

“Yes? Meron pa ba?”

“‘Salamat po at hindi kayo nawalan ng
tiwala sa ‘kin.” Hindi na napigilan ni Doris na

tuluyang maluha. Bagay na hindi nakalusot sa
pandinig ng kausap.

“Doris, hindi mahihirapan ang sinuman na
nakakakilala sa ‘yo na magtiwala rin na tulad
ko. You have a good soul, iha. O, tahan na at
baka pati ako'y mapaiyak. Nadinig kong
nandiyan sa tabi mo sina Nico at Boging. Hindi
nila tayo titigilan sa panunukso kapag pinatagal
natin ang mala-telenobelang eksenang ‘to,” biro
ng guro.

Napangiti si Doris. “Sige, Ma’m. Magkita na
lang po tayo mamaya,” paalam ni Doris habang
pinapahiran ang mga luha sa pisngi.

Pagkababa ng telepono ay hindi napigilan
ni Doris ang sarili na sabay yakapin sina Boging
at Nico. “Thank you talaga sa inyo!”

“Walang anuman ‘yon,” sabi ni Nico.

“Pero uuwi na ‘ko, Doris. Magkita na lang
tayo mamaya sa school,” sabi ni Boging.

“Hindi! Mag-aalmusal kayo rito. At huwag
kayong tatanggi dahil ako ang magluluto! Hindi
naman madami ang kakainin natin para
mamayang gabi ay gutom na gutom pa rin
kayong dalawa.” Takang nagkatinginan sina
Boging at Nico. “Kasi mamayang gabi
maghahapunan tayo sa restaurant ng lolo ko.
Lauriat!”

“‘Naku, ‘wag na. Hindi mo na kailangang
gawin ‘yon,” agad na sabi ni Boging.

“Siguro nga hindi ko kailangang gawin pero
gusto ko. Dinamayan n’yo ako sa problema,
damayan n'yo rin ako sa saya! Excuse me at
magluluto pa ako ng almusal. Now, sit down at
behave kayo rito!” Kunwari'y mahigpit na
maestra ang asta ni Doris. Subalit wala nang
mababanaag kahit anong bahid ng kalungkutan
sa mga mata ng dalagita.

“Yes, Ma'm!” sabay na sagot ng dalawa. At
kahit wala pang tulog, kapwa may malapad na
ngiti sa labi ang mga ito nang maupo sa sofa.



B1l Gang: Episode 1 - Book 2 ... 69

Kabanata 13

HAPPY ENDING

NAGTAGPO MUNA sa gate ng paaralan ang
tatlo bago sila nagtuloy sa journ room.

“Tamang-tama ang dating n’yo,” bungad sa
kanila ni Ms Tan. “Nasa office na raw si
Principal. Pero may meeting siya sa labas
mamayang 9:30 kaya tayo na.”

Habang naglalakad patungo sa tanggapan
ng punong-guro ay ipinakita ng mga kabataan
kay Ms Tan ang pahina ng computer user log
kung kailan nagamit ng iba ang password ng
guro.

“Dinala ko rin nga ang resibo ng restaurant
sa hotel na tinuluyan ko sa Pangasinan. Do’n
ako nag-almusal no’ng Lunes bago lumabas
ang virus. Patunay ito beyond the shadow of
doubt na imposibleng narito ako sa school sa
parehong oras na kumakain ako sa Dagupan,”
sabi ng babae. “Puwera na lang kung may
nakakita sa aking Ilumilipad na parang si
Darna!”

Malakas na nagkatawanan ang lahat. Lalo
na si Boging. Akala niya ay mapapabhiya siya sa
punung-guro. Pero sa totoo lang, kahit hindi
siya pakainin ni Doris mamayang gabi ay sulit
ang pagod na dinanas niya dahil ngayo'y iba
ang kinang ng mga mata ng dalagita kapag

tumitingin iyon sa kanya. Tama si Nico. One
million pogi points ang nakamit niya.
Pakiramdam niya tuloy pati si Aga Muhlach ay
mai-insecure sa kanya.

“Good morning, Mila,” masayang bati ni Ms
Tan sa kalihim ng punong-guro. “Puwede ba
naming makausap si Sir? Sandali lang kami.”

“Morning, Ms Tan. Tuloy na kayo.”

May kausap ang punong-guro sa telepono.
Isinenyas ng lalaki na maupo muna sila. Tulad
ng huling narito sila, si Ms Tan ay sa silya sa
harapan ng mesa ng principal naupo
samantalang tabi-tabi ang tatlong kabataan sa
sofa.

Ngunit kahit maaga pa, salubong na ang
kilay ng punong-guro. May kalakasang ibinaba
niyon ang telepono.

“Sir, ang aga-aga high-blood na kayo.”
Nakuha nang mabiro ni Ms Tan ang lalaki.

“Naku, the wusual problems regarding
graduation ceremonies. Ewan ko ba, every year
ginagawa ito pero lagi pa ring may sumusulpot
na problema,” sagot ng lalaki. “Anyway, mula
sa mga ngiti n'yo, | can only guess that you
have good news?”

“Yes, sir. May nadiskubre ang mga bata na
magpapatunay na hindi si Doris ang naglagay
ng Tikbalang Virus,” sagot ni Ms Tan. Humarap

ang guro sa tatlo. “Puwede bang ipaliwanag
n'yo kay Sir ang inyong ginawa.”

Nagkatinginan ang mga kabataan kung
sino ang magsasalita sa kanila.

“Boging, ikaw na. Lahat ng ito ay mula sa
plano mo,” mahinang sabi ni Doris.

“Oo0 nga,” mabilis na dagdag ni Nico sabay
siko sa katabi.

Bago tumayo ay huminga muna ng malalim
si Boging upang maibsan ang kasabikang
nararamdaman. Ayaw niyang magkabulul-bulol
sa paglalahad. Marahan ngunit may katatagan
ang tinig na ikinuwento niya ang mga ginawa
nila mula nang una nilang makausap ang
punong-guro hanggang sa madiskubre ang
unauthorized computer use sa pangalan ni Ms
Tan. Madalas niya ring binabanggit ang
pangalan nina Doris at Nico.

“At eto nga po ang entry na imposibleng si
Ma’'m ang gumawa, Sir,” pagtatapos ni Boging
habang iniaabot sa lalaki ang pahinang may
mga marka ng highlighter.

Habang nakikinig kay Boging, abot tainga
ang ngiti ni Nico. Ubod naman ng tamis ang
ngiting ibinigay ni Doris kay Boging.

“At eto naman, Sir, ang mga resibo na
magpapatunay na nasa Dagupan ako mula
Linggo hanggang Martes,” dagdag ni Ms Tan
na iniabot din sa lalaki ang ilang papel.

Pinagtabi ng punung-guro ang pahina ng
user log at ang mga resibong ibinigay ni Ms
Tan. Marahang tumangu-tango ito.

“Undeniable proof talaga ‘to,” pahayag ng
lalaki.

“Yan nga ang sabi ko sa mga bata, Sir,”
sang-ayon ni Ms Tan.

“Okay, please continue,” sabi ng punung-
guro kay Boging.

“Sir?” nalilitong sabi ni Boging.

“ltuloy mo ang kuwento mo,” sagot ng
lalaki.

“Tapos na po ako, Sir,” sabi ni Boging.
Ewan niya pero bigla siyang kinabahan.
Kabang hindi dulot ng kasabikan na tulad ng
nararamdaman niya kanina.

“That’s it?” tanong ng punong-guro.

Tila rebulto si Boging sa harap ng principal.
Hindi niya malaman ang isasagot.

“Kulang pa ba, Sir? ‘Di ba’'t naipakita namin
na may nakaalam ng password ko?” Sumingit
na si Ms Tan.

“Walang duda na naipakita n’'yong may
nakaalam ng password mo, Ms Tan. Pero ang
hindi n’yo pa ipinapakita sa ‘kin ay ang pruweba
na walang kinalaman si Doris sa virus. Kung
tutuusin, posible pa ngang si Doris ang
gumamit ng password mo habang nasa
Dagupan ka!”

Parang kulog na bumingi sa pandinig ng
mga kabataan ang sinabi ng lalaki.

“Pero hindi n'ya gagawin ‘yon, Sir. Kilala ko
si Doris!” pilit ni Ms Tan. Tumaas ang tinig ng
guro.

Napailing ang lalaki. “Let's not get
emotional. The facts are: first, gumagamit ng
computer sa journalism room si Doris. Second,
may sariling susi si Doris sa journ room. Third,
na-virus ang computer system ng eskwelahan
mula sa computer sa journ room. Fourth, nahuli
si Doris na may infected diskette na sadya
niyang hindi isinuko sa I.T. Department. At ang
pinatunayan n’yo ngayon na may nakaalam sa
password mo, Ms Tan, ay hindi nagpa-iba sa
sitwasyon.”

“Sir, | can vouch for Doris’ good character,”
matatag na pahayag ni Ms Tan. Halatang pilit
na pinakakalma ng babae ang tinig nito.

“Alam ko rin ‘yan, Ms Tan. And | took that
into consideration. Hindi ako naniniwalang
sinadya ni Doris ang nangyari. Kaya nga
suspension lang ang parusa. Kung tutuusin,
maaaring case for expulsion ito. Pero hindi ko
ginawa kasi nga alam kong mabuting
estudyante si Doris.” Humarap ang lalaki sa
dako ni Doris. “You made a mistake, Doris.
Learn from this.”

“Pero, Sir, unfair namang hindi na maging
editor-in- chief si Doris dahil lang sa isang
pagkakamali.” Si Boging ang biglang nagsalita.

Hinarap ng principal si Boging. “Nobody
said life is fair. Mabuti nga’'t hanggang maaga
ay matutuhan n’yo ‘yan.”

“Eh paano naman ‘yung totoong naglagay
ng viru---" naputol ang sagot ni Boging nang
may marahang humawak sa braso niya. Hindi
niya namalayan na tumayo pala si Doris at
lumapit sa kanya.

“Boging, salamat pero tama na,” bulong ni
Doris. May nginig ang tinig ng dalagita. Sasagot
sana si Boging ngunit inunahan siya ng
dalagita. “May natutunan akong mas
mahalagang bagay na ‘di ko malalaman kung
hindi nangyari ‘to,” patuloy na bulong ni Doris.
“Nalaman ko na mayroon akong tunay na
kaibigan na ipaglalaban ako kahit kanino.
Salamat, Boging.”

Hinarap ni Doris ang punong-guro. Gayong
nagbabadyang tumulo ang mga luha, wala
nang nginig sa tinig nang muling magsalita ang
dalagita. “Sir, naiintindihan ko ang inyong
sitwasyon. Tatanggapin ko ang inyong parusa.”

Ngunit hindi napigilan ni Boging ang
magdagdag: “For the record, Sir, wala po
kaming inaamin na si Doris ang pinanggalingan
ng virus.”

Kabanata 14

DUMPSTER DIVING

“BOGING, BAKIT?” ani Ms Tan.

Pagkagaling sa tanggapan ng punung-
guro ay malungkot na naghiwalay ang grupo. Si
Ms Tan ay dumiretso sa journ room. Kaya't
nagtataka ito nang hindi inaasahang pumasok
si Boging sa silid.

“‘Nakalimutan ko lang kasing sabihin,
Ma’'m, na dapat n’yo nang palitan ang password
n'yo. Baka magamit po uli ‘yon. ‘Yon lang,
Ma’'m. Alis na po ako.” Halatang-halata sa
boses ni Boging ang lungkot. Pati ang hitsura
niya ay bakas ang pagod na dulot ng kulang ng
tulog. Kung anong saya niya kanina ay
katumbas na lungkot naman ngayon.

“Maupo ka muna sandali, Boging.” Itinuro
ng guro ang silya sa tabi ng mesa nito. “Sige
na,” ulit nito dahil tila nag-aatubili ang binatilyo.
Hinintay ng babae na makaupo muna si
Boging. “Umuwi na ba si Doris?”

Tumango si Boging. “Masakit na raw ang
ulo n'ya. Matutulog muna raw siya. Pati si Nico
umuwi na rin, Ma’m,” sagot ni Boging.

“Ikaw, kumusta na?”

Kibit-balikat lang ang sagot ng binatilyo.

“Makinig ka sa ‘kin. Gusto kong malaman
mo na I’'m very proud of the three of you,” sabi

ng babae. “Ang karamihan sa kabataan ay
titiklop agad sa ganitong sitwasyon pero hindi
kayo. Lalo ka na, Boging. Hindi mo naman
problema ito pero buong-puso kang tumulong.”

“Pero talo rin, Ma’m,” ani Boging.

“Maaaring ngayon ay talo pero sa
hinaharap ay makakatulong sa ‘yo ang
karanasang ito.” Nag-isip si Ms Tan kung paano
mapapagaang ang bigat ng kalooban ng
kaharap. “Maiba ako, paano kaya nalaman ang
password ko? Nahulaan kaya nila?”

“Isang paraan lang po iyon pero sa
malamang ay hindi. Sobrang hirap ang
manghula ng password kung wala man lang
clue kung ano ito. Ang ibang paraan ay iyong
pinapanood kayo habang nagta-type ng
password. Pero imposible ‘yon kasi po dingding
na ang nasa likuran n’yo. Pero ang kadalasang
paraan sa pagkuha ng password ay tinatawag
sa States na dumpster diving.”

“‘Dumpster diving? Ano ‘yon?” ulit ni Ms
Tan para himukin pang magsalita si Boging.
Kahit paano ay tila sumigla ang binatilyo sa
paksang pinag-uusapan nila.

“Yun pong hinahalukay nila ang basurahan
ng isang tao sa pag-asang makakita ng clue
tungkol sa passwo---" Biglang napatigil si
Boging kasabay ang pandidilat ng mga mata.

“Boging, bakit? Nahihilo ka ba?” Nabahala
ang guro.

Umiling si Boging pero nanatili siyang
walang kibo. Lingid sa guro ay parang
computer na ang takbo ng utak ng binatilyo sa
biglang naisip. Parang jigsaw puzzle na
pinagtatagni-tagni niya ang mga pangyayaring
tla walang ugnayan. Mga pangyayaring
nagsimula sa basura! Sa dumpster diving!

“Ma’'m,” sa wakas ay nagsalita si Boging.
“Naaalala n'yo ba nang i-request ko ang
computer user log, eh isinulat n'yo ‘yon sa
kapirasong papel?”

“Oo0 para hindi ko makalimutan. Madalas
kong gawin ang gano’n. Madami pa nga akong
reminders ng gagawin dito 0.” Itinuro ng babae
ang ilang kapirasong papel na nasa ibabaw ng
mesa.

“Ang password n’yo ba, Ma’'m, isinulat n’yo
rin sa papel?”

“Oo0 pero hindi ko naman inilagay do’'n na
password ko ‘yon. Basta ‘yung password lang
mismo.”

“Ganoon nga po ang ginagawa ng mga
nagda-dumpster diving. Iniipon nila ang mga
posibleng password at saka nila iyon isa-isang
sinusubukan. Ma’'m, nasa inyo pa ba ‘yung user
report?”

“Oo, teka.” Binuksan ng guro ang drawer
nito. Inilabas nito ang report at inilapag iyon sa
mesa. “Ano bang hinahanap mo?”

“Kung tama ang hinala ko, dapat ay may
Isa pang entry matapos na lumabas ang virus
na hindi kayo ang gumamit. lyong alanganing
oras...” Habang sinusuri ang papel ay kasabay
na pinapasadahan ng hintuturo ni Boging ang
mga entry. Hanggang sa mapabulalas ang
binatilyo. “Ba’t ba hindi ko agad napansin ‘to!”
aniya sabay hawak sa noo.

“Ano ang hindi mo napansin?” tanong ng
guro. Hindi pa rin maintindihan ng babae ang
tinutukoy ni Boging.

“ltong entry last Monday, Ma'm. Merong
Ika-6:48 ng gabi na gamit kayo sa computer.”

“Ala-sais ay nasa bahay na ‘ko. Hindi rin
ako ‘yan!”

“Ma’'m, napapansin n'yo ba na puro
alanganing oras ang gamit nila sa computer?”

“Oo0 nga ‘no. Sobrang aga at sobrang late.
Malamang ay hindi estudyante ‘yan. Ang narito
na lang sa school nang ganyang oras ay mga
non-academic personnels.”

“Na tulad po ng janitor?” makahulugang
salo ni Boging “Ma’m, puwede n'yo ba akong
samahan uli kay Principal?”

“Bakit?”

“Alam ko na kung sino ang naglagay ng
Tikbalang Virus at kung bakit!!”

Kabanata 15

PASANG-AWA

“SORRY BUT | have a meeting,” sabi ng
principal.

Palabas na ng tanggapan ang punung-
guro nang abutan iyon nina Boging at Ms Tan.

“Sir, alam ko na po kung sino ang naglagay
ng virus at kung bakit,” maagap na sagot ni
Boging. May katatagan ang boses ng binatilyo.
Bagay na napansin ng lalaki.

“Bakit hindi mo sinabi kanina?”

“Ngayon ko lang po kasi nabuo ang
puzzle.”

Hindi sumagot  ang lalaki. Tila
nagdadalawang isip pa rin iyon. “Ms Tan, can
you assure me that this will not be a waste of
time?”

“Sir, sa totoo lang hindi ko rin alam ang
sasabihin ni Boging. Pero ang alam ko po ay
ang ibinigay niyang oras at hirap para tulungan
kami. At the very least, he deserves to be
heard.”

Tumingin sa relo ang lalaki. Tapos ay
muling binuksan niyon ang pintuan ng
tanggapan. Pumasok ito at naupo sa silya.
Agad na sumunod sina Boging at Ms Tan.

“Okay. You have exactly 10 minutes...
starting now!”

Mabilis na inilahad ulit ni Boging ang
tungkol sa concept ng dumpster diving. “At
nang unang nasa journ room ako ay napansin
ko si Mang Caloy na nangunguha ng basura.
Pero ang laman ng basurahan ni Ma'm ay sa
ibang supot niya inilagay kahit hindi pa puno
ang trash bag na dala niya.

“Natandaan ko ‘to kasi po kulay dilaw ang
supot na pinaglagyan niya sa basura ni Ma’m.
Isang bahagi ng term paper ko ang trash bag
color coding. Ang dilaw na bag ay dapat ilaan
para sa infectious waste na tulad ng basura na
galing sa mga hospital.

“At bukod po sa aming tatlo ay si Mang
Caloy lang ang posibleng makaalam sa diskette
ni Doris sa locker n’ya dahil naroon din siya sa
kuwarto nang pinag-uusapan namin ‘yon. Tiyak
kong siya ang nagsumbong sa security para
maidiin si Doris. Wala ito sa plano nila pero
nakatulong para mailagay sa iba ang pansin.

“Nagpunta ako kina Mang Caloy para
tanungin siya pero nasa probinsiya na raw.
Pupusta po ako na hindi totoong naaksidente
siya. Gawa-gawa lang iyon para tuluyang
makaiwas siya sa suspetsa at kunwari'y
nagkatotoo ang sumpa ng Tikbalang Virus.”

“I'm sorry pero hindi ko mapaniwalaan na
marunong gumawa ng virus si Caloy,” singit ng
lalaki.

“Hindi lang po si Mang Caloy ang sangkot
dito. Pati po ang pamangkin n'ya,” sagot ni
Boging. “Nakita ko rin noon ang pamangkin
niya na kausap ang dalawang seniors na
kaklase ng kuya ni Nico. Inabutan pa nga nila
ng sobre ang pamangkin ni Mang Caloy.
Nagtaka ako kasi sobra namang coincidence
na magkakilala sila pero hindi ko na inisipan ng
anuman dahil abala kami sa problema ni Doris.”

“Sinong seniors ba ‘yan?” tanong ng
Principal.

“Kilala ko sila, Sir. Sina Wellington at
Winford Li,” singit ni Ms Tan.

Sa narinig na mga pangalan ay napangiwi
ang punung-guro. Hindi na mabibilang sa daliri
ng kamay at paa kung ilang beses pinasakit ng
mga iyon ang ulo ng lalaki. “Pero hindi ko pa rin
nakukuha ang gusto mong tukuyin.”

“Sir, ang naglagay po ng virus ay ang
pamangkin ni Mang Caloy. Marunong siyang
gumawa ng virus dahil nakita ko ang mga
notebooks niya na nag-aaral siya sa isang
computer college. At nakagamit siya ng
computer natin kasi may susi rin si Mang Caloy
sa journ room.”

“Pero bakit isusugal ni Caloy ang trabaho
niya para lang maglagay ng virus ang kanyang
pamangkin?”

“Bilang patunay, po.”

“Patunay na ano?”

‘“Na may access na sila sa computer
system. Nitong Lunes ay gumamit uli sila ng
computer na gamit ang password ni Ma'm. Pero
mas matagal na ngayon ang gamit nila dabhil
may hinahanap sila.”

“Hinahanap na ano?”

“Hinahanap nila ang database ng mga
grades ng mga estudyante, Sir.”

“Para burahin?” Bumakas sa mukha ng
lalaki ang pagkabahala.

“Hindi po... para ibahin!”

“Teka, seryoso ang bintang mo. May
pruweba ka?”

“Sabi po ng kapatid ni Nico, sumasabit sa
Chem at Physics sina Wellington at Winford.
Puwebe po bang tingnan n'yo ang grades nila
diyan sa computer n’'yo?”

“Sandali.” Inikot ng lalaki ang silyang
kinauupuan upang harapin ang computer sa
mesa sa likuran. Matapos pumindot ng ilang
teklado ay muling ipinihit ng lalaki ang silya
upang humarap uli kina Boging at Ms Tan.
“Parehong 75 ang grade nila sa Chemistry at
Physics. Pasang-awa pero pasado pa rin,” sabi
niyon.

“Sir, maaari n'yo bang i-confirm sa mga
teachers nila na 75 nga ang ibinigay nilang
grado?” sabi ni Boging.

“Mila, sandali nga,” tawag ng lalaki sa
kalinim. Maagap na pumasok ang babae sa
silid. “Paki-contact nga si Mrs Macadamia ng
Chem Department.”

“Yes, Sir.” Muling lumabas ang kalihim.

“Sana ay tama ka kundi malaking perwisyo
lang itong ginawa mo,” sabi ng punung-guro
kay Boging.

Muling lumitaw sa pintuan si Mila. “Sir,
nasa Line 2 na si Ma'm.” Nanatili sa may
pintuan ang babae.

Agad na inangat ng lalaki ang telepono.
“Hello...? Good morning din... Kukumustahin ko
lang kasi ang dalawang pupils mo... Sina
Wellington at Winford Li. Kumusta ba ang grado
nila...? Ah, pasado sila. Nag-submit sila ng
mahusay na Chemistry project kaya pumasa...
Sige, that’s all. Salamat.”

Habang ibinababa ang telepono ay unti-
unting tumatalas ang mga mata ng principal na
nakatuon kay Boging. Kung nakakahiwa
lamang ang tingin ay naliligo na sana sa sariling
dugo ang binatilyo.

“Sir, ang Physics teacher po nila,” ani
Boging.

“Bigyan mo ako ng dahilan kung bakit ko
pa gagawin ang sinasabi mo samantalang
nagkamali ka na?”

“Kasi po kasama sa responsibilidad n'yo na
tiyaking walang nandadaya rito sa school lalo
na't final grades ang nakataya.”

Marahang napailing ang lalaki. “Mila, si Ms
Concepcion naman ng Physics Department ang
paki-contact, please.”

“Yes, Sir.”

Naghari ang nakakailang na katahimikan
sa silid. Tanging ugong ng airconditioner ang
naririnig.

“Sir, naka-study leave na raw si Ms
Concepcion. This Monday pa siya hindi
pumapasok. Gusto n'yong subukan kong
tawagan siya sa bahay?”

“Yes, please.”

Muling dumaan ang ilang nakakailang na
minuto bago lumitaw uli si Mila sa pintuan.

“Sir, kaaalis lang daw ni Ma’'m papunta sa
airport. Ngayon pala ang flight niya pa-
Australia,” ulat ng kalihim.

Tumingin ang lalaki kay Boging. Wariy
sinasabi nito na wala na silang magagawa.

“Baka po dala n'ya ang cell phone niya,”
ani Boging.

“Subukan mo nga ang cell n’ya, Mila.”

“Yes, Sir...”

“Alam mo, iho, | must admit that | am very
impressed with your fighting spirit,” sabi ng

punung-guro. May sumilay na kapirasong ngiti
sa labi niyon.

“Sir, Line 1 si Ma’'m.”

“Ms Concepcion, good morning... Sorry to
bother you... | just want to ask about Wellington
and Winford Li's performance in your class...
Really? Are you sure...?! Anong oras ba ang
flight mo...? Two hours from now? Sige but can
| ask you to keep your cell open. | may have to
call you again.” Ibinaba ng lalaki ang telepono
ngunit nanatili iyong walang imik. Nakatingin
lamang iyon kay Boging. Ngunit wala nang
talas ang mga mata.

“Sir?”

“‘Bagsak daw ang magpinsan na Li sa
klase niya. Tama ang hinala mo, Boging.”

“YEEESSSSS!!!!” Nakataas ang dalawang
kamao na napasigaw si Boging sa tuwa.

Kabanata 16

KAINAN NA

“MUNTIK NA PALA silang makalusot,” sabi ni
Doris.

Naglalakad sa kahabaan ng kalye Ongpin
ang dalagita na napapagitnaan nina Boging at
Nico. Kahit dumidilim na ang paligid ay
maliwanag ang mukha nila. Papunta sila sa
President’s Restaurant na pag-aari ng lolo ni
Doris.

“Oo0 nga. Malinis ang pagkakagawa nila ng
plano,” sagot ni Boging. “Dalawang taon pala
mag-aaral ng Master’s sa Australia ang Physics
teacher nila. Pagbalik ni Ma’'m, malamang ay
hindi na niya malalaman na iniba pala ang
bagsak na gradong ibinigay niya Kkina
Wellington at Winford.”

“Nakita mo ba nang ipatawag sila ng
principal?” Si Nico.

“Oo. No’'ng una’y itinanggi nila pero nang
tawagan uli ng Principal si Ma'm sa cell phone,
nagturuan at nagsisihan na kamo ang dalawa!”

“Mabuti naman at umamin sila.” Si Doris.

“Sabi kasi ni Principal na kung hindi nila
ituturo ang mga kasabwat nila, kakasuhan sila
ng criminal case. Hindi lang sila expelled,
kulong pa! Kaya ikinuwento ng dalawa ang
lahat.”

“Sina Mang Caloy nga ba?” ani Nico.

“Oo. Nabalitaan daw ni Mang Caloy na
may sabit na subject sila. Nilapitan sila ni Mang
Caloy at ng pamangkin nito na kaya nilang
ibahin ang grade ng dalawa. Pero siyempre
malaki ang bayad. At bilang patunay na may
access sila sa system, inilagay nila ang
Tikbalang Virus,” ani Boging.

“Pero bakit nitong Lunes lang nila pinalitan
ang grade? ‘Di ba mas madali kung noong nasa
Dagupan pa si Ms Tan?” Si Nico uli.

“Hindi pa kasi naisa-submit ang final
grades sa Physics. Last Monday lang naipasok
sa computer ang grades kaya nang gabing iyon
sila gumamit uli ng computer.”

“Ang galing mo talaga para mai-connect
ang lahat ng nangyari, Boging,” puri ni Doris.

“Noong una kasi wala akong ideya kung
ano ang motibo sa paglabas ng Tikbalang
Virus. Pero nang maisip kong posibleng may
nangyaring dumpster diving, luminaw na agad
lahat. Kung hindi, wala na sana silang
problema,” sagot ni Boging.

“Ang problema nila,” sabi ni Nico, “eh hindi
nila naisip na tutulungan mo kami, Boging! No
match silang lahat sa ‘yo!” sabi ni Nico.

Napangiti si Boging. “Maiba ako. May
ipinabibigay pala si  Principal, Doris.
Nakalimutan mo raw sa opisina n'ya.”

‘Ha? Ano?” kunot-noong tanong ng
dalagita.

May dinukot na sobre sa likurang bulsa ng
pantalon si Boging. Inabot niya iyon sa
nagtataka pa ring kaibigan.

“Ano kaya ‘t0?”

“Buksan mo na kasi!” singit ni Nico na hindi
makatiis.

Pinunit ni Doris ang sobre. Nahulog sa
palad nito ang isang susi.

“Nakalimutan mo raw ang susi mo sa
journalism room, Miss Editor-in-Chief!” sabi ni
Boging.

Mahigpit na hinawakan ni Doris ang susing
inakala nitong hindi na mahahawakan uli.
“Salamat ulit sa inyo, Boging at Nico. Siyanga
pala, Boging, may ipinasasabi si Ms Tan sa ‘yo.
Bilang pasasalamat sa pagtulong mo sa amin,
inaanyayahan ka niyang maging staff ng school
paper.”

“Salamat pero computers lang talaga ang
alam ko. Anong malay ko ba sa journalism,”
sabi niya nang mapansin ang kakaibang ngiti
sa mukha ng dalagita. “Meron ka pang
sasabihin, ano?”

Tumango ang dalagita. “Kaya nga para
magkaroon ka ng kaalaman, ikaw ang isa sa
dalawang official delegate ng school na pinili ni
Ms Tan para dumalo sa First Summer Youth

Workshop ng  Philippine  Institute  for
Investigative Journalism sa Baguio City
ngayong summer. At sagot lahat ng school ang
gastos!”

“Investigative journalism? Meron palang
ganon? Parang gusto ko ang tunog no'n a,”
sagot ni Boging.

“Ibig bang sabihin, payag ka na?” sabi ni
Doris.

“Ahh,” napakamot ng batok si Boging.
Hindi pa rin siya sigurado.

“Sige na. Para naman may kasama ako,”
sabi ni Doris.

“lkaw ang isang delegate?” ani Boging.
Tumango ang dalagita. Panay naman ang
pandidilat ng mga mata at pagtaas-baba ng
mga kilay ni Nico kay Boging. Hindi nakikita ni
Doris ang ginagawa ni Nico.

“Sige na nga,” pakipot pa ni Boging. Lingid
pa rin kay Doris, nagkunwari namang nasusuka
si Nico sa inastang pakipot ng matabang
kaibigan.

“Eto na pala tayo,” sabi ni Doris. Narating
na nila ang pakay na restaurant.

“Excuse me,” may biglang nagsalita sa
likuran nila. Sabay na napalingon ang tatlo.
Binatilyo rin iyon. Kasing gulang nila. “Pwedeng
magtanong? Nasaan dito ‘yung tindahan ng
ampaw na pula?”

“‘Malapit na. Pagkalampas mo lang sa
susunod na tulay. Sa may kanan,” sagot ni
Boging habang itinuturo niya ang direksiyon.

“Salamat,” sabi ni Pol, ang binatilyong
nagtanong.

Sabay-sabay nang pumasok sa kainan ang
mga kabataang Tsinoy. Luminga-linga naman
si Pol. Hinahanap nito ang kasama nang
matanaw ang isa ring binatilyo na nakasuot ng
baseball hat na patalikod.

“Kiko, dito raw!” tawag ni Pol sa kasama.

Kabanata 17

SI KIKO

“LIMA PO,” sabi ni Kiko sa tindera sabay bigay
ng bayad.

Iniabot ng babae ang order na limang
supot ng ampaw na pula. Nasa loob iyon ng
kulay pula ring plastic bag na may pangalan ng
tindahang Intsik.

“Matanong ko lang,” sabi ni Pol sa katabi.
“Paano mo nalaman na paborito ng nanay ko
‘yang ampaw na pula?”

“Nadinig ko silang nag-uusap ng tatay mo
noong site survey natin sa lawa. Tagal na raw
siyang ‘di nakatikim nito.”

“Eh ‘yung binili mong isang timbang
adobong mani, pasalubong mo ba naman ‘yon
sa tatay ko?”

“Sobra ka naman! Isang kilo lang,”
natatawang sagot niya. “At sa atin ‘yon. Para
may nhangunguya tayo sa pagitan ng pagsa-
sampling.”

“Nililinaw ko lang. Baka kasi sa iyo na
ipamana ng magulang ko ang baklad namin sa
ginagawa mong pagsisipsip.” Nakangiting
panunukso ni Pol sa kaklase.

“Kung baklad ang gusto ko eh ‘di liligawan
ko na lang ‘yung anak ng may pinakamalaking
fish pen sa inyo.”

“Ano ka? Akala mo papasa ka sa anak ni
Kapitan Claro? Mga taga-exclusive schools ang
type no’'n kahit barangay chairman lang ang
tatay.”

“Ganon ba? Guwapong mayaman ba ang
gusto niya? Hindi pala ako uubra Kkasi
guwapong matalino ako.” Malakas na
nagkatawanan ang dalawa. Pati ang tinderang
nagsukli kay Kiko ay napatawa rin.

“Baka do’n pa sa babaeng aswang puwede
ka,” dagdag ni Pol.

“Anong babaeng aswang?”

“Hindi ko ba naikuwento sa ‘yo? Noong
Isang taon, may tumira ro’'n sa lawa na
magtiyahin na galing Visayas. Ang sabi-sabi,
aswang daw ‘yung pamangking dalaga kaya
pinalayas sa bayan nila.”

“Maganda ba?”

“Ang kikay mo talaga! Kahit aswang
popormahan mo basta maganda,” bulalas ni
Pol.

“Curious lang naman ako eh. Teka, saan
ba tayo sasakay?” tanong ni Kiko.

“Sa may Sta. Cruz Church. Dumadaan ang
mga dyip doon sa bus terminal. Tara na.”

Pagkalabas ng tindahan ay tinahak nila
ang kahabaan ng kalye Ongpin. Dahil sa mga
dalang mabibintog na backpack nagmistula
silang nagha-hiking sa kalye.

“Ayan na ang dyip na pa-SM Manila. Sakay
na tayo at gagabihin tayo sa biyahe,” sabi ni Pol
nang marating nila ang dulo ng kalye.

Matapos ang maikling tinakbo ng dyip ay
nagpapara sila sa may bus terminal sa Mehan
Garden. Agad nilang hinanap ang biyaheng
dadaan sa Los Bafos, Laguna.

Magkatabi sa pangdalawahang upuan sina
Kiko at Pol. Dahil sawa na sa tanawin,
pinabayaan ni Pol na sa tabing bintana maupo
si Kiko.

Habang naghihintay na mapuno ang
sasakyan ay kapwa naglabas ng babasahin
ang dalawa. Si Pol ay nagpasimulang magbasa
ng magazine samantalang si Kiko ay libro ang
kinuha mula sa dalang backpack.

Napansin ni Kiko na tahimik na napatawa
si Pol sa binabasa niyon. “Bakit?”

“Pakinggan mo ‘tong joke:

‘Malakas na umiingit ang
gulong ng cargo truck nang
biglang huminto iyon sa
entrance ng tunnel. “Bakit ka
tumigil?” tanong ng pasahero
sa tsuper. “Bobo ka talaga! ‘Di
mo ba nababasa ‘yang traffic
sign na bawal pumasok sa
tunnel ang sasakyang mas
mataas sa 20 feet? 22 feet

ang trak natin eh,” sabi ng
nagmamaneho. Galit na
sumagot ang kausap nito.
“lkaw ang bobo! Bakit ka titigil
eh wala namang pulis!”

Natawa rin si Kiko. “Baka pwede mong
ilagay sa school paper ‘yan pag ikaw na ang
editor-in-chief. May moral lesson na may mga
batas na nakabatay sa natural laws at hindi
lang sa gawang-isip ng tao.”

Tumango si Pol. “Naisip ko rin nga ‘yon.
Teka, ano ba ‘yang binabasa mo at kanina ka
pa tahimik.”

“Libro ito ng Animal Facts na hindi alam ng
karamihan.”

“Mukhang interesting. Sample nga.”

“Sandali,” sabi niya habang mabilis na
inililipat ang ilang pahina. “Eto... Alam mo ba na
kinakain ng sanggol na elepante ang sariwang
dumi ng nanay nito para maka-ingest ng mga
beneficial microorganisms?”

“Kadiri naman ‘yan!”

“Eto pa. Nakakita ka na ba ng kabayong
nagsusuka?”

Nakangiwing umiling si Pol. “At ayokong
makakita! Isang batya siguro ang dami no’'n at
nakakatuliro ang amoy!”

“‘Diyan ka mali. Hindi pwedeng magsuka
ang kabayo kasi may muscle na nakaharang sa

lalamunan nila na papasok lang ang pwedeng
direksiyon.”

“Talaga? Eh di okey pala pag nag-iinuman
ang mga kabayo kasi walang sumusuka.”

“Oo, basta ba hindi sila mag-iimbita ng
elepante at baka magdala ng ‘sariwang’ pulutan
lyon!” Parehong natawa ang dalawa sa sariling
biro nang maramdaman nilang umusad ang
bus.

“Pol, matutulog ako. Mga dalawang oras
ang biyahe, ‘di ba? Baon din ito para sa
puyatan natin mamaya.”

Tumango si Pol. “Sige, ako na muna
magbabayad ng pamasahe natin. Ikaw na sa
pagbalik natin sa Sabado.”

“OK.” Ipinasok niya ang libro sa backpack
at naglabas siya ng maliit na radyo na may
nakakabit na headphone.

Marahang sumabay ang ulo ng binatilyo sa
indayog ng musikang pinakikinggan. Ngunit
hindi pa nakakalabas sa Maynila ang bus ay
tulog na si Kiko.

Kabanata 18

KUWENTUHAN

“POL! KIKO! Pasok kayo,” masayang bati ni
Mang Rudy.

Agad nagmano si Pol sa ama. “Magandang
gabi ho,” bati naman ni Kiko. Nagmano rin siya
sa lalaki.

“Fely! Nandito na sila!” malakas na sabi ni
Mang Rudy habang pumapasok sa kabahayan
ang mga bagong dating.

Lumabas mula sa kusina ang tinawag.
“Aba, ginabi kayo. Kain na't nakahanda na'ng
hapunan n’yo,” ani Aling Fely na nagpupunas
pa ng basang kamay.

“Medyo traffic nga po. Tapos naghintay pa
kami ng tricycle sa labasan,” sagot ni Pol
habang nagmamano sa ina. Bumati at
nagmano uli si Kiko.

“llapag n'yo na muna diyan sa sofa ang
gamit n'yo. Ako nang magpapasok sa kuwarto.
Kumain na kayo,” sabi ni Mang Rudy.

“Ano po’ng ulam, ‘Nay?” tanong ni Pol.

“Aba eh ‘di yung paborito mo, inihaw na
bangus na may kamatis at sibuyas sa loob.
Kanina lang hinuli sa baklad ‘yang isda kaya
sariwang-sariwa,” sagot ni Aling Fely.



B1l Gang: Episode 1 - Book 2 ... 98

“Wow, sarap!” Halos ibalibag ni Pol ang
bag sa silya at agad nagtungo sa hapag kainan.
“Kiko, kain na tayo.”

“Sige, sandali lang at may aayusin ako,”
sagot niya habang may dinudukot sa backpack
na palihim na inilipat sa bag ni Pol. Sandali pa
at nasa mesa na rin siya.

“Kayo ho?” tanong niya bago maupo.

“Sige, iho at tapos na kami. Ganito talaga
kami, maagang naghahapunan,” ani Mang
Rudy habang kinukuha ang bag ng dalawa.
Nang angatin nito ang gamit ni Pol ay may
bumagsak na supot. “Ano ba ‘tong nahulog na
supot na pula sa bag mo, Pol?”

“Supot na pula?”’ nakakunot-noong ulit ni
Pol. “Sa bag ko po?*

“Yan siguro ‘yung binili mong ampaw na
pula kanina sa Chinatown,” mabilis na singit ni
Kiko. “Paborito n'yo raw ho, Aling Fely.”
Nagtatakang lumingon si Pol kay Kiko na
palihim na kumindat lang naman.

“Aba, oo! Tagal na kong ‘di nakakatikim
n'yan. Salamat, anak,” sabi ni Aling Fely. Inabot
niyon mula sa asawa ang supot. Masuyong
niyapos pa niyon si Pol. “Siya nga pala,
kumusta ang Tiya Remy mo? Baka binibigyan
mo siya ng sakit ng ulo? Alalahanin mong kung
‘di dahil sa kanya wala kang matutuluyan sa
Maynila.”

“Nay naman. Ako pa? Eh duda ko nga
ipinaglini n'yo ako kay Sto. Nifio dahil sa
kabaitan ko,” sagot ni Pol.

Binalingan ng babae si Kiko. “Totoo ba ang
sinasabi ng anak ko?” anito habang pinipigaan
ng kalamansi ang umuusok pang inihaw na
bangus.

Natatawang tumango siya. “Kay Sto. Nifio
n'yo raw ho ipinaglihi eh.”

“Pero ipinapaalala ni Tiya ang graduation
ni Ate Ruby next week. Huwag daw kayong
mawawala,” dagdag ni Pol matapos kumurot sa
tiyan ng matabang inihaw na bangus.

“Aba, kita mo nga naman. Parang kelan
lang ay nakahubo kayong nag-aaral
lumalangoy ng Ate Ruby mo sa lawa, ngayo'y
tapos na ng kolehiyo ang pamangkin ko,” sabi
ni Mang Rudy habang nauupo na rin sa kainan.

“At kayong dalawa? Bakit kung kelan
patapos ang klase eh saka n'yo lang
sinisimulan ang project n'yong... ano nga ba
‘yan?” sabi ni Aling Fely.

“Water Quality Profiling of Enchanted
Lake ho,” sagot ni Kiko. “Pang-science fair
namin ito ni Pol next year. Advanced pa nga
kami. Kaya lang ay kailangan kasi namin ng
water samples ng lawa sa loob ng anim na
buwan.”

“Pagkakain ay kukuha na kami ng sample.
Kailangang meron sa umaga at sa gabi---"
dagdag ni Pol nang mapansin ang malapad na
ngiti ng ama. “Bakit po, ‘Tay?”

“Ha? Wala. Natutuwa lang ako kay Kiko.
Kung titingnan eh iisipin mong walang ginawa
kundi ang humarap sa salamin para
magpapogi. Parang mga napapanood kong
mga kabataan sa TV ang hitsura. May hikaw pa
sa kaliwang tainga ang damuho! Pero pag
nagsalita naman eh puro science ang
bukambibig!”

“‘“Alam n'yo ho, Mang Rudy, ‘yan mismo
ang malaking problema ko,” seryoso ang
mukha na sagot ni Kiko. “Akala ng mga tao na
guwapo lang ako, kaya nagugulat sila na
matalino rin pala ‘ko!” Napuno ng tawanan ang
kabahayan.

“Aba, matalino rin naman ang anak ko ah,”
habol ni Aling Fely. “Magiging editor-in-chief ba
‘vyan ng school paper ng science high school
kung hindi.” Kitang-kita sa kinang ng mata
niyon ang pagmamalaki.

“Incoming pa lang, ‘Nay. Next school year
pa po,” pagtatama ni Pol. “Oo nga pala, may
dala po akong huling isyu ng dyaryo namin.
Ganda ng article ni Kiko. Tiyak na panlaban uli
‘yon sa City Level Journalism Competition.”

“Maalala ko, Pol, nasabi mo na ba ang
tungkol sa summer workshop mo?” singit ni
Kiko.

“Anong workshop?” tanong ni Mang Rudy.

“A-attend po ako sa First Summer Youth
Workshop ng  Philippine  Institute  for
Investigative Journalism sa Baguio. Dalawang
linggo po 'yon pero libre lahat! Sagot ako ng
iskwelahan bilang official delegate,” may
kasiyahan sa tono na sabi ni Pol. “Sayang nga
po at isa lang ang papupuntahin ng iskwela,
kasama ko sana si Kiko.”

“Ang galing talaga ng anak ko!” ani Mang
Rudy. “Sabi na, Fely, dapat binigyan natin ng
kapatid si Pol. Sayang ang dugo natin. Ano,
anak, gusto mo pa ba ng kalaro?”

“Hoy, Rodolfo! Mahiya ka. Ang mga bata,”
nandidilat ang mga mata ng babae sa
pagsaway sa asawa.

Hindi pinalampas nina Kiko at Pol ang
pagkakataon para makitukso sa babae. Sabay
silang nagsalita: “Uy, loving-loving!"

“Ay naku, puno na naman ng komikero ang
bahay ko!” umiiling na sabi ni Aling Fely
kasabay ng paghawak sa noo. “Teka, bakit ‘di
n'yo na lang ipagpabukas ang pagkuha ng
water sample. Alas-diyes na. Saka pagod kayo
sa biyahe. Magpahinga muna kayo.”

“Hindi po puwede,” sagot ni Pol. “Gabi at
umaga ang kailangan naming samples.”

“Saka kailangan ko ho kasing bumalik sa
Maynila sa Sabado kaya dapat ngayong gabi
kami magsimula,” paliwanag ni Kiko.

“Gano’n ba? Sige, at ipagluluto ko kayo ng
mainit na tsokolate. Malamig ang hangin sa
wawa. Baka rayumahin ang tatay mo kung wala
kayong mainit na mahihigop.”

“Kami na lang po ni Kiko. Pahiram na lang
ng bangka n’yo, ‘Tay. ‘Yung maliit po,” sabi ni
Pol. Ngunit malapad na ngisi lang ang iginanti
ng lalaki sa anak.

“Bakit na naman po?” tanong ni Pol.

“Tanungin mo ang nanay mo,” sagot ng
lalaki na lalo pang Ilumapad ang ngisi sa
mukha.

“Nag-aalala lang ako na baka mahirapan
ang mga bata sa pamamangka, ‘no!” sagot ng
babae na tila naiinis. Lalong nagtaka sina Kiko
at Pol sa inaasta ng mga matatanda.

“Uy, nahiya pa ang asawa ko sa anak n'ya.
Bakit hindi mo rin sila ipagbaon ng bawang
para may pangontra sila sa aswang.” May himig
panunukso ang lalaki.

Ngayon ay naintindihan na ni Pol ang
nangyayari. “Hindi pa ba tapos ‘yang kuwento
ng aswang? Anong bago?”

“Naku, Pol,” sabi ni Aling Fely, “nitong
huling linggo, nag-overnight ang barkada ng
anak ni Kapitan Claro sa rest house nila sa
tabing lawa. Aba, hatinggabi eh bigla kamong
nag-uwiang takot na nagtatakbo ang grupo
dahil nakakita raw sila ng babaeng may dala-
dalang manika na parang rebulto na nakatayo
sa dilim.”

“Manika? Eh mangkukulam ho ‘yon, hindi
aswang, ‘di ba, Kiko?” sabi ni Pol sa ina.

Hindi sumagot si Kiko. Umiling siya sa
kaibigan bilang senyas na tumigil iyon sa
panunukso.

“‘Ewan sa inyo. Manang-mana ka sa tatay
mo.” May pagkainis sa tinig ng babae.

“Sige na, Fely, kainin mo na ‘tong
pasalubong ng anak mo,” susog ni Mang Rudy
na binuksan ang supot at masuyong sinubuan
ang asawa. Isang kagat pa lamang sa ampaw
ay magandang ngiti agad ang sumilay sa
mukha ni Aling Fely.

Kabanata 19

ANG BABAE SA DILIM

“GANDA NG EFFECT ng full moon sa lawa,”
pansin ni Pol.

“‘Oo nga. Parang surreal painting ang
paligid,” sagot ni Kiko. Sakay ng malit na
bangka, nasa gitna ng lawa ang mga binatilyo
upang kumuha ng water sample. Dahil si Pol
ang nagsasagwan, si Kiko ang nakaupo sa
dakong harapan.

Kahit panahon na ng tag-init ay kapwa
nakasuot ng jacket at sumbrero ang dalawa.
Hindi lamang sariwa, malamig din ang hangin
sa lawa.

“Alam mo, Pol, gandang-ganda ako sa
Enchanted Lake. Para bang sinadyang gawin.
Maliit at bilog na bilog. Kung may kalye siguro
ang buong paligid ng lawa, palagay ko kayang
I-jogging ‘yan sa loob ng 30 minutos,” tantiya
niya habang inaayos ang pagkakatayo ng dala
nilang rechargeable lantern.

“Pwede. Pero kakaunti lang ang
nakakaalam sa lawang ito. Mas kilala kasi ang
katabing Laguna de Bay.”

Ang salitang ‘katabi’ ay literal dahil makitid
na lupa lamang ang naghihiwalay sa lawa mula
sa higit na malaking lawa. Ang Laguna de Bay
ay may halos 90,000 hectares ang lawak



B1 Gang: Episode 1 - Book 2 ... 105

samantalang 24 hectares lamang ang surface
area ng Enchanted Lake.

May naniniwala sa mga tagarito sa
Barangay Tadlak, Los Bafos na may
dugtungan sa kailaliman ang lawang ito sa
Laguna de Bay. Mayroon din namang
nagsasabing wala dahil kahit daw mababa ang
tubig sa lawa ng Laguna, hindi naman
bumababa ang water level ng Enchanted Lake.

Ngunit lahat ay nagkakaisa na malaki ang
pakinabang sa lawa. Tulad sa Laguna de Bay,
marami ring nagtayo ng fish pen sa Enchanted
Lake kung saan sila umaasa ng kabuhayan. At
marami pa rin ang kasalukuyang nagpapagawa
ng bagong baklad. May kalakihan man ang
puhunan, higit na malaki rin naman kasi ang
kita.

“Last two water samples na lang tayo, ‘di
ba?” tanong ni Pol habang inaayos nito ang
mga maliliit na botelya na may iba-ibang kulay
na mga takip. Mayroon ding nakasulat sa mga
botelya kung saang lugar ng lawa kinuha ang
tubig.

“Oo0. Isa pa at tapos na tayo ngayong gabi.
Bale ‘yung may pulang takip ay sa west side ng
lawa, ‘yung dilaw ang takip ay do’n sa north, sa
east ‘yung puti, asul dito sa gitna at huli na
‘yang kulay berde para sa south side.” Inilapit
niya ang suot na relo sa ilawan. “Tamang-tama

kasi malapit na palang mag-alas dose. Inaantok
na rin ako. Napadami ang kain ko ng hapunan
eh. Isa pa, pagod ka na rin siguro sa
pagsasagwan.”

“Medyo. Hindi na ako sanay eh,” sagot ni
Pol habang iniaabot kay Kiko ang isang
botelyang walang laman.

Inilubog ni Kiko sa tubig ang botelya
hanggang sa pinakamalalim na abot niya. Saka
niya lamang inalis ang takip upang mapuno ng
tubig. Bago angatin, tinakpan niya muna iyon
habang nasa ilalim. Ibinalik niya kay Pol ang
botelya na agad pinunasan ng huli. Tiniyak
muna nito na mahigpit ang takip bago ipinasok
sa loob ng backpack. Nasa ganoong anyo si
Pol nang magsalita si Kiko.

“Pol, naririnig mo ba ‘yon?” Marahang
luminga-linga si Kiko sa madilim na paligid.

Nakitingin si  Pol sa paligid habang
sinusubukang pakinggan ang tinukoy ng
kaklase. llang sandali ang dumaan bago ito
nagsalita, “Wala akong naririnig.”

“Yun nga. Ang tahimik ng paligid. Walang
malakas na radyo, walang bumubusinang bus o
humaharurot na dyip. Ang sarap talaga rito.”

“Sus, akala ko naman kung ano na ang
narinig mo!” naiiling na sabi ni Pol. “Sige, sa
south side na tayo para matapos na.”
Nagsimula itong magsagwan at marahang

umusad ang bangka. Lumipas ang may
sampung minuto nang marating nila ang pakay
na lugar.

“Okay na ba rito?” tanong ni Pol.

Tulad sa ibang lugar na kinuhanan nila ng
sample, tiningnan ni Kiko ang kanilang
kinaroroonan mula sa kapaligiran. Bukas,
kailangang sa parehong lugar uli sila kukuha ng
tubig. Sa tantiya ni Kiko ay may apat na metro
ang layo nila sa pampang na may malaking
puno ng narra. Nasa gawing kanan naman ang
bahagi ng lawa na may makapal na
kangkungan sa tubig. Isinulat ni Kiko ang mga
palatandaan sa notebook. “Okey na ‘to, Pol.
Paki-abot na ‘yung huling botelya.”

Muling inulit ni Kiko ang procedure sa
pagkuha ng sample. Inilubog ang botelya, inalis
ang takip habang nasa ilalim, tinakpan, inangat
ang botelya bago ibalik kay Pol.

Ganoon din si Pol. Sinigurado nitong
mahigpit ang takip, pinunasan at tiniyak na
tama ang marka bago ilagay sa loob ng bag.

“Pol, naririnig mo ba ‘yon?” biglang sabi ni
Kiko.

Napangisi si Pol. “Pwede ba, Kiko, kumita
na ‘yang gimmick mo. Ibahin mo---" Naputol
ang pagsasalita ni Pol. May nadidinig nga siya!
May nagsasalita. Boses ng babae. Nagmumula
ang tinig sa may pampang.

‘“Baka naman may namamasyal o
nagpapahangin?”

Umiling si Pol. “Ganitong oras? Saka
walang bahayan sa gawing ito ng lawa, Kiko.”

Tinalasan ni Kiko ang pandinig. Ngayo'y
tiyak niyang may nagsasalitang babae. Pero
wala siyang ibang naririnig na boses. Sino ang
kausap ng babae? sabi niya sa sarili.

Nakakatulong man ang liwanag ng buwan
ay wala naman silang maaninag na tao sa
pampang. “Pol, lumapit pa tayo nang kaunti,”
sabi niya sa mahinang tinig.

Tumango si Pol. Marahan itong
nagsagwan upang hindi makalikha ng ingay.

“Pol, ayun 0. Sa may puno,” bulong niya
sabay turo.

Tiningnan ni Pol ang tinuran ng kasama.
May babae nga. Sa wari ay hindi malayo ang
edad niyon sa kanila. Mahaba ang nakalugay
na buhok ng babae at nakatayo iyong parang
rebulto na... nakatitig sa buwan!

Habang nakatingala ay patuloy iyon sa
pagsasalita kahit wala namang kasama.
Sandali pa at itinaas niyon ang kanang kamay
na parang inaabot ang buwan. Pero may hawak
pala ang babae. Hindi nila matiyak pero tila
manika ang nasa kamay niyon. Ang manika ba
ang kausap ng babae?

Hindi napigilan ni Pol na maglaro sa
Isipang baka iyon ang aswang na pinag-
uusapan. “Sino kaya siya?” ang tanging nasabi
nito sa hindi kalakasang boses.

Sa gulat ng dalawa ay lumingon sa dako
nila ang babae. Narinig silal At hindi nila
inaasahan ang sumunod na nangyari.

Malakas na tumili ang babae. Isang
nakakahilakbot na tili! Pagkatapos ay mabilis na
nagtatakbo iyon palayo sa lawa. Damang-dama
ni Kiko na tumayo ang balahibo niya sa batok at
tila nanlaki ang kanyang ulo.

Kumakabog ang dibdib na hindi agad
nakakibo ang mga binatilyo. Si Kiko ang unang
nakabawi. “Pol, uwi na tayo. Tapos na naman
tayo sa sampling, ‘di ba?”

Bilang sagot ay agad nagsagwan si Pol.
Palayo sa lugar na iyon. Ngunit hindi tulad
kanina, sunud-sunod ang ginagawa ngayong
pagsagwan ng binatilyo.

Kabanata 20

ANG KUBO SA BAKLAD

MATAAS NA ANG ARAW.

“Inay?” tawag ni Pol sa kabahayan.
Tinanghali sila ng gising.

“Nasa kusina ako, anak.”

Sinundan ni Pol ang tinig ng ina. “Gising na
ba si Kiko?” sabi ni Aling Fely.

“Opo. Bihis na rin po.”

Kinuha ng babae ang takore sa kalan.
“Pakihain mo nga itong sinangag, anak. Ingat
ka at mainit pa ang kawali.” Magkasunod na
lumabas ng kusina ang mag-ina.

“Good morning ho,” ani Kiko. Nakaupo siya
sa salas.

“Magandang umaga, iho. Halika na rito sa
mesa,” yaya ng babae. “Nainom ka ba ng
kape?”

“Oho,” sagot niya. Sinalinan ni Aling Fely
ang tasa sa harapan ni Kiko. Sa githa ng mesa
ay may tatlong plato na may nakasaklob ding
plato sa ibabaw.

“Hindi ko na kayo namalayang bumalik
kagabi,” sabi ng babae habang inaalis ang mga
nakatakip na plato sa ulam. Humalimuyak ang
katakam-takam na amoy ng tocino at tinapang
bangus. “Kumusta ang project n'yo?”

Palihim na nagkatinginan ang magkaklase.
“Okey naman po,” maikling sagot ni Pol. “Si Itay
pala?” Iniba agad nito ang usapan.

“‘Nagpunta sa junction. Bibili ng pakain sa
isda. Magka-canvass din daw ng gamit sa
baklad kaya mamaya pa siya babalik. Sige,
kain na kayo,” sabi ni Aling Fely na naupo rin.
“Anong oras ba kayo lalakad ngayong umaga?”

“Pagkakain po sana, Inay.”

“Aabutin kayo ng tanghalian sa lawa.
Gusto n'yong magbaon para hindi na kayo
bumalik dito?”

Lumingon si Pol kay Kiko. “Gusto mong sa
lawa mananghalian?”

“‘Okey ‘yon, parang picnic,” nakangiting
sagot niya.

“‘Maiba ako,” singit ni Aling Fely,
“pasensiya na kayo sa ‘kin kagabi ha? Kaya
nga ako pumayag na mawalay ka sa ‘min eh
para makapag-aral ka sa science high school
tapos eto ako't kinukuwentuhan kayo ng
tungkol sa aswang.”

“Wala po ‘yon, ‘Nay,” sagot ni Pol. “Pero
sino ang kasama n’yong manananghalian
mamaya?”

“Doon na ‘ko sa Ninang Nora mo kakain.”
Hindi napansin ni Aling Fely na muling iniba ng
anak ang usapan. “Maiwan ko na muna kayo at

ihahanda ko na ang baon n’yo.” Muling
pumasok sa kusina ang babae.

“Bakit ‘di mo ikinuwento ‘yung nakita nating
babae?” pabulong na tanong ni Kiko sa katabi.

“Ba’'t hindi mo rin ikinuwento?” ganti ni Pol.

Ibinaba niya muna ang hawak na kutsara
bago siya sumagot. “Napag-isip-isip ko kasi na
kung tutuusin ang nakita lang natin ay babaeng
may dalang manika. Hindi sapat na dahilan ‘yon
para pag-isipan natin siya ng kung ano. Bakit
siya nasa labas nang hatinggabi? Malay natin
baka naiinis siya sa bahay nila kaya nagpalipas
muna ng oras sa wawa. O baka may iba siyang
dahilan. Pero ang sigurado ko wala tayong
kahit anong katibayan na supernatural ang
nakita natin. Isa pa, sabi nga ng nanay mo,
taga-science high tayo. Ang turo sa atin lahat
ng bagay ay may logical explanation. Maaring
hindi pa natin alam kung ano pero meron,”
pagtatapos niya. “Eh ikaw, anong palagay mo?”

“Yan din nga ang naisip ko,” sagot ni Pol
na hindi huminto sa pagsubo.

“Ganon? Lahat ng sinabi ko naisip mo na
rin pala?”

“Anong akala mo sa ‘kin, guwapo lang?
Matalino rin ako ‘no!” Sabay na napabunghalit
ng tawa ang dalawa sa kanilang sagutan.

NASA KALAGITNAAN sila ng lawa nang
makaramdam ng gutom.

“Alas-dose medya na pala, Kiko. Kain na
muna tayo,” sabi ni Pol. Nagpunas ng pawis sa
noo ang binatilyo. Damang-dama nila ang init
ng araw kahit may suot silang sombrero.

“Dito ba tayo sa bangka kakain?”

Umiling si Pol. “Masyadong mainit. Puwede
tayong makisilong sa baklad ni Kapitan Claro.
Kilala ko ang mga katiwala niya.” Itinuro ng
binatilyo ang isa sa pinakamalaking fish pen sa
lawa. May maliit na bahay kubo iyon sa isang
sulok na nagsisilbing bodega ng pakain sa isda
at materyales na gamit sa baklad. Doon din sa
kubo nagpapahinga ang mga nangangalaga sa
baklad.

May bangkang nakatali sa ibaba ng kubo.
Ibig sabihin, may tao. Nagsagwan si Pol
patungo sa kubo. Nang makalapit ay sumigaw
lyon. “Tatang Doro! Kuya Rene!”

Agad dumungaw ang dalawang ulo sa
bintana ng kubo. “Pol?” sabi ng higit na
nakatatandang lalaki.

“Opo, Tatang,” sagot ni Pol kasabay ang
pagkaway. “Puwede ho ba kaming makisilong
sandali?”

“Kahit matagal,” nakangiting sagot ng
matandang lalaki. Sinabihan nito ang kasama
na tulungang dumaong ang mga binatilyo.

“Salamat, Kuya Rene,” sabi ni Pol matapos
na itali ng lalaki ang bangka nila sa isang poste
ng baklad. “Kiko, mauna ka na. Ako nang
magdadala ng bag.”

Maingat na tumayo si Kiko at lumipat sa
hagdang kawayan ng kubo na ang dulong
ibaba ay nakalubog sa tubig. Inalalayan siya ng
lalaki. Sumunod si Pol sa kaibigan.

“Ano bang ginagawa n’yo at pagkainit-init
eh namamangka kayo?” ani Tatang Doro
habang umaakyat sila sa hagdan.

“Project po sa iskwela. Siya pala si Kiko.
Kaklase ko po.” Binati ni Kiko ang lalaki.

“Kumain na ba kayo?” tanong ng matanda
habang papasok sa kubo ang mga binatilyo.

Napansin ni Kiko na halos kalahati ng kubo
ay okupado ng patung-patong na sako.
Mababasa mula sa nakatatak na marka na
pagkain iyon ng isda. Sa isang sulok ay
nakarolyo ang dalawang banig. Wala nang
ibang gamit sa loob bukod sa isang maliit na
kalang de gas.

May mga nakahaing plato at isang maliit na
kaldero ng kanin sa sahig ng kubo. Pritong
bangus ang ulam. Mayroon ding plastic na bote
ng softdrink pero tubig ang laman niyon.

“Kain na kayo,” yaya ng matanda.

‘“May baon po kami. Kaya kami
makikisilong para mananghalian,” sagot ni Pol.

“Aba, sabay-sabay na tayo,” sabi ni Kuya
Rene.

Naupo ang apat sa sahig. Inilabas ni Pol
ang baon nila. Napangiti ang mga lalaki dahil
maraming ulam na inilabas ang binatilyo.
Mayroon pang thermos na may malamig na
juice.

Masayang kumain ang apat. Madaldal ang
matanda kaya naaliw ang mga binatilyo sa
pakikinig. Matapos maubos ang pananghalian
ay inilabas ni Kiko ang dala niyang adobong
mani. lyon ang kinakain nila ngayon habang
nagkukuwentuhan. “Matagal na po ba kayong
caretaker dito, Tatang?” tanong ni Kiko.

“Mahigit sampung taon na. Pero sa Cebu
ako lumaki.”

“Ako nama’y taga-Bohol bago ako nagawi
rito,” ani Kuya Rene. “Kailan nga pala kayo
dumating?”

“Kagabi ho. Nandito na nga kami sa lawa
para kumuha ng samples,” sagot ni Pol.

“‘Kayo ba ‘yung natanaw ko nang mga
hatinggabi?”

“Siguro ho, Kuya.”

“Eh bakit nagmamadali kayo? Ang bilis-
bilis mong magsagwan na parang
nakikipagkarera.”

Nagkatinginan sina Kiko at Pol. Ang
binabanggit marahil ng lalaki ay iyong matapos

nilang makita ang babaeng nakatitig sa buwan.
Bahagyang nahihiyang sinabi ni Pol ang
kanilang karanasan. Ngunit sa pagtataka nila
ay naging seryoso ang mukha ng mga kausap.

“Babaeng may mahabang buhok ba ang
nakita n'yo?” tanong ni Kuya Rene.

Sabay na tumango sina Kiko at Pol.

“Mabuti at ‘di kayo napahamak. Aswang
ang babaeng ‘yon!” ang nakagugulat na sabi ni
Tatang Doro.

Kabanata 21

KUWENTONG ASWANG

“ASWANG?” ulit ni Kiko.

“Totoo ang aswang,” sagot ni Kuya Rene
sabay antanda. “Naalala ko noong bata pa ‘ko
sa probinsiya namin. May kalaro akong
inutusan na bumili ng gaas. Pagbalik niya, bigla
na lang siyang nabuwal at nawalan ng malay.
Isinugod siya sa ospital sa bayan pero namatay
din. Nagtataka naman ang mga doktor kasi may
mga marka ng kalmot sa tiyan niya. Nang i-
awtopsiya ang bangkay, hindi na makita ang
atay niya. Sabi ng lola ko, ang marka ng kalmot
ay gawa ng aswang na siyang kumain sa atay
niyal!”

“Tao rin ang aswang tulad natin kaya nga
lang ay hindi sila normal dahil masama ang
kanilang espiritu,” salo ni Tatang Doro. “Sa
umaga ay karaniwan ang anyo nila. Pero sa
gabi bago maghanap ng biktima ay may
pinapahid silang langis sa katawan. Iyon ang
nagbibigay kapangyarihang makalipad o mag-
iba sila ng anyo.”

“Tulad ng aso, ibon o baboy!” singit ni Kuya
Rene.

Tumango ang matanda. “Kapag sinalakay
ka ng aswang, ang mata niyo’y luluwa at
nagiging matatalas na pangil ang ngipin. ‘Di

lang ‘yon. Ang buhok niyo’y tila mabubuhay at
papasok sa ilong, sa bibig at sa tainga mo!
Hindi ka makakasigaw o makakahinga. Hindi ka
makakakita kasi susuot din sa mata mo ang
buhok niyon.

“Pati ang kuko ay hahaba. Sasakalin ka sa
lalamunan ng isang kamay habang ang
kabilang kamay ay ibabaon sa tiyan mo para
dukutin ang iyong atay.”

Hindi namalayan ni Pol na napahawak ito
sa tiyan. Tila kinakapa kung naroon pa nga ang
atay.

Nagpatuloy si Tatang Doro. “Isang pinsan
ko ang napalaban na sa aswang. Kung hindi
raw siya nasaklolohan ng mga kabaryo namin,
tiyak na napatay siya.”

“Mahirap makipaglaban sa aswang,” sabi
ni Kuya Rene. “Malakas at maliksi ang mga
lyon.”

“Tama ka, Rene. At kapag nilalabanan ka
ng aswang nang harapan, panlalansi lang ‘yon.
llusyon ang nakikita mo kasi nasa likod mo
talaga ang aswang. Kaya kahit tagain mo ng
bolo ang kaharap mo ‘di ‘yon masasaktan. Ang
dapat mong gawin ay bigla kang pumihit at
buong lakas kang tumaga sa dakong likuran
mo. Tiyak na mahahagip ang aswang!

“At pag nataga mo ang aswang, gumuhit
ka agad ng krus sa lupa at itarak ang bolo sa

krus. Pupunta kasi ang aswang sa ilog o sa
lawa para hugasan ang sugat bago iyon
pahiran ng langis. Kapag hindi mo itinarak ang
bolo, gagaling agad ang sugat. Pero kapag
naitarak ang bolo sa krus, mamamatay ang
aswang bago pa iyon makarating sa tubig.”

“Mawalang-galang na ho. Paano n'yo
nasabing aswang ‘yung babaeng nakita
namin?” tanong ni Kiko.

“May mga palatandaan para malaman
kung aswang ang isang tao,” sagot ng
matanda. “Unang-una, mas gusto ng aswang
na manirahang hiwalay sa ibang kabahayan.
Gusto nilang nag-iisa.”

“Naalala ko noong unang dumating dito
ang babaeng nakita n'yo at ang tiyahin niyon,”
sabi ni Kuya Rene. “Nagtaka ako kasi sa
malayo sila nagtayo ng kubo. Malapit nga ro’n
sa lugar kung saan n’yo siya nakita kagabi. Sila
lang ang bahay do’n dahil narito sa kabilang
panig ng lawa ang kanayunan.”

Tumango si Tatang Doro. “Isa pang
palatandaan ay pag may kausap ka at napansin
mo na kung saan-saan iyon tumitingin ---sa
itaas, sa tagiliran o sa ibabang dako--- pero
hindi sa mata mo, mag-ingat ka dahil hindi iyon
mahiyain kundi isang aswang. Hindi kasi
makatingin nang diretso sa mata ng kausap
ang mga aswang.”

“Bakit ho?” tanong ni Kiko.

Si Kuya Rene ang sumagot. “Di ba pag
nakatayo ka sa harapan ng salamin, nakatayo
rin ang reflection mo?”

“Siyempre ho,” sagot ni Kiko.

“Pag tumingin ka sa mata ng aswang,
nakabaligtad ang iyong reflection! Kaya hindi
sila makatingin nang diretso kasi mabibistong
aswang sila!” sagot ni Kuya Rene. “Noong
unang dumating nga sina Aling Selya, inupahan
niya ako na ayusin ang bubungan nilang gawa
sa nipa.”

“Sino po si Aling Selya?” Si Kiko uli.

“Si Aling Selya ‘yung tiyahin ng aswang na
ang pangalan nama'y...,” nagkamot ng batok
na nag-isip ang lalaki, “Andrea. Tama, Andrea
ang pangalan ng aswang. Ano na nga ba ang
sinasabi ko?”

“Ang bubungan ho ni Aling Selya,” paalala
ni Kiko.

“Oo0 nga pala. Dahil Bisaya rin sila tulad ko,
pumayag ako. Pero unang bilin n’ya na pilitin ko
raw na magtrabaho nang tahimik para hindi
magising si Andrea na tanghali na kung
bumangon.

“Pero alam n'yo bang sa ilang araw na
pagtatrabaho ko, hindi man lang ako kinausap
ni Andrea. Kahit ako na ang bumabati sa
kanya, hindi niya ako pinapansin. Inisip ko lang

na sobrang mabhiyain siguro siya. Mali pala
ako,” umiiling na sabi ng lalaki.

“May isa pang palatandaan kung aswang
ang isang tao,” dagdag ni Tatang Doro. “Ayaw
nila sa liwanag ng araw. Pero gustung-gusto
naman nila ang liwanag ng buwan.”

Nagkatinginan sina Kiko at Pol sa narinig.
Bagay na napansin ng matanda. “Bakit?” sabi
nito.

“Nakatitig ho sa buwan nang makita namin
ang aswa--- si Andrea kagabi,” mabilis na
pagtatama ni Kiko sa sarili.

“O, kayo na mismo ang saksi,” sabi ni Kuya
Rene na nakaturo sa mga binatilyo.

“Eh bakit hindi na lang sila paalisin dito?”
ani Kiko.

“Pasensiyoso ang mga tagarito. Marami
ang nagsasabing pabayaan na lang ang
magtiyahin. Tutal, wala namang napeperwisyo.
Pero sa oras na gumawa ---0 magtangka--- ng
pinsala si Andrea, tiniitiyak ko sa inyo na
kukuyugin siya ng taong-bayan!”



B1l Gang: Episode 1 - Book 2 . 122

Kabanata 22

IN FAIRNESS

NAKASAKAY NA ULI sa bangka ang dalawa.

Katatapos lamang makakuha si Kiko ng
water sample malapit sa lugar kung saan nila
nakita ang misteryosang babae sa dilim na si
Andrea.

Napansin niya na walang imik si Pol mula
nang magpaalam sila kina Tatang Doro at Kuya
Rene. Hindi maikakaila na naapektuhan iyon ng
sinabi ng mga lalaki. Napansin din niya na
madalas sumulyap si Pol sa dako ng mga puno
ng narra kung saan nila nakita si Andrea.
Ngunit hindi kuryusidad ang nasa mukha ni Pol
kundi pag-iingat.

lyon ang problema. Pinasidhi ng usapan
kanina ang kanyang kuryusidad kay Andrea.
Dati rati'y sa kuwentong barkada lamang
napag-uusapan ang aswang. Takutan at biruan
hindi tulad ng pag-uusap nila nina Tatang Doro
at Kuya Rene.

Ayaw niyang palampasin ang
pagkakataong ito. Nabuo ang kanyang isip:
Gusto niyang makita at makausap si Andrea.
Pero kailangan niya ang tulong ni Pol para
magawa ito. Makumbinsi niya kaya ang
kasama?

“Pol, masarap ‘yung adobong mani na
nabili natin sa Ongpin, ‘no?” basag ni Kiko sa
katahimikan habang ipinapasok ni Pol ang
botelya ng water sample sa bag.

“Madami kasing bawang kaya malasa,”
sagot ni Pol.

“Meron pa ‘ko sa bag ko. Gusto mo?”

Umiling si Pol. “Dami ko nang nakain
kanina.”

“Pulang ampaw. Meron din ako.”

“Akala ko ibinigay mo na sa nanay ko
‘yan?”

“Yung tatlong supot. May dalawa pa ‘ko.”

“Mamaya na lang pag-uwi natin,” sabi ni
Pol.

“‘“Anong palagay mo?” aniya sa pa-
Inosenteng tono.

‘Saan?”

“Sa sinabi nila tungkol kay Andrea.”

“Iniisip ko na maaring---" Biglang huminto
si Pol. “Teka, teka. Alam kong style mo eh.
Gagawin mo rin sa ‘kin ang ginawa ko sa ‘yo
kaninang nag-aalmusal tayo. Ilkaw muna.
Anong palagay mo sa katauhan ni Andrea?”
nakangiting sagot niyon.

Nagkibit-balikat si Kiko. “Kung ituturing
nating news item ‘to, malinaw na hilaw ang
balita. Madalas kitang naririnig pag tinuturuan
Mo ang mga junior staffer natin na pag nag-i-

interview, hindi lang tao sa paligid ang
kakausapin. Mas mahalaga ang pinakasentro
ng balita, ‘di ba?”

“Ang ibig mong sabihin...,” hindi tinapos ni
Pol ang pangungusap. Gayong alam niyon ang
susunod na sasabihin ni Kiko, hindi iyon
makapaniwala sa imumungkahi ng kaibigan.

“Na in fairness, dapat may interview kay
Andrea para masagot ang mga bintang sa
kanya. Alam na alam mo rin naman ‘yon eh.”

“‘Oo0 nga pero ang mga na-interview na
natin ay mga guro o estudyante. Puro normal
na tao ‘yon.”

Kilala ni Kiko ang kaklase. Hindi iyon
makatitiis na may isyu na naiiwang nakabitin sa
ere. Nagkibit-balikat uli siya na tila walang
kuwenta ang pinag-uusapan. “Sinagot ko lang
ang tanong mo kung ano ang palagay ko sa
mga pinagsasabi sa ‘tin nina Tatang Doro.”

“Pero nakita mo rin ang mukha nila,”
patuloy ni Pol.

Lihim na natuwa si Kiko dahil kumagat si
Pol sa pain niya. “Mukha nga silang seryoso.”

“Matagal ko na silang kilala, Kiko. Mabuti
silang tao.”

“Kaya sigurado ka na wala silang motibo
para siraan si Andrea o lokohin tayo?”

“Talagang wala. Sigurado ‘yon.”

“Ah.” Tumangu-tango siya. “Kaya lang may
problema pala kung sakali mang gusto nating
kausapin si Andrea.”

“Ano?”

“Hindi natin alam kung saan ang bahay
nila.”

“Kiko, nagbakasyon na yata ang utak mo.
‘Di ba sabi nila na sina Aling Selya lang ang
nakatira sa gawing ito ng lawa? Hindi naman
tayo papasok sa masukal na gubat kaya
matutunton pa rin natin ang bahay nila.”

“Oo nga ‘no. Pero obvious naman kung
bigla na lang tayong susulpot kina Aling Selya
para tanungin kung aswang ang pamangkin
n'ya.” Tumawa pa siya kunwari.

“Hello? Anong nangyayari sa ‘yo, Kiko?
Parang hindi ka nag-aaral ng journalism.
Simple lang ang cover. Kunwari nag-i-interview
din tayo ng mga nakatira sa tabi ng lawa.”

“Hmmm, pwede nga ‘yon ah. Pero hindi ka
ba natatakot na baka totoo ang tsismis kay
Andrea?” Pinanginig pa niya ang tinig na
parang nanakot.

“Ako masisindak? Hindi ah! Baka kaw?”

“Lalong hindi. Pero kung ‘di ka sigurado...”

“Sigurado ako. Kung gusto mo ngayon na
mismo tayo pumunta kina Andrea,” sabi ni Pol.

“Okay, fine. Kung ‘yan ang gusto mo eh.”

“Talagang gusto ko!” mabilis na sagot ni
Pol na nagsimulang magsagwan papunta sa
pampang.

Kahit may nararamdamang kaba, alam ni
Pol na wala nang atrasan ito. Nagkasubuan na.
Ang hindi lamang niyon matandaan ay kung
paano napunta sa puntong ito ang usapang
nagsimula sa adobong mani.

Kabanata 23

SA BAHAY NG ASWANG

“NARIRINIG MO ‘YON?” bulong ni Pol.

Tumigil din si Kiko sa paglalakad. “Parang
may nagwawalis,” tumatangong sagot niya.

Nang dumaong sila sa pampang ay may
nakita silang landas sa pagitan ng mga puno.
Wala pang 15 minuto nilang tinatahak iyon
nang makarinig nga sila ng nagwawalis.
Ngayo’y halos Ilumakad sila nang patiyad
palapit sa pinagmumulan ng ingay upang hindi
sila matunugan.

Si Kiko ang unang nakakita sa babae.
Nakayukong nagwawalis iyon ng bakuran ng
maliit na bahay kubo. Marahil ay higit na sa 50
ang edad niyon. Nakapusod ang buhok na
magkahalong itim at puti. Malinis ang kasuotan
at hindi mahirap isipin na maganda iyon noong
kabataan.

“Si Aling Selya kaya ‘yan?” bulong ni Kiko
sa katabi.

“Siguro. lyan lang ang bahay dito eh,”
sagot ni Pol.

“‘Ready ka na?” Bumunot muna ng malalim
na hininga si Kiko bago siya nagpakita at
nagsalita. “Magandang hapon po.”

Bahagyang nagulat ang babae sa mga
dumating. “M-Magandang hapon din.”

“Pwede po bang magtanong?” patuloy
niya.

“Naligaw ba kayo? Bihira ang napapadaan
dito.”

“Hindi po. Nag-aaral kami sa Maynila at
may science research kami rito sa lawa. Ako po
si Kiko at siya si Pol.”

“Ganon ba?” Itinabi muna niyon ang hawak
na walis tingting bago muling humarap sa
bisita. “Aling Selya ang itawag n'yo sa ‘kin.”
Ngayon lamang ngumiti ang babae.

Sandaling nagkatinginan sina Kiko at Pol.

“Ang layo pala ng pinanggalingan n'yo,
maupo muna kayo.” Itinuro ng babae ang
mahabang bangko sa may pintuan ng bahay.

“Kagabi pa po kami. Do’n po sa kabila ng
lawa nakatira ang mga magulang ko,” sagot ni
Pol na nanatiling nakatayo.

“Pinag-aaralan po namin ang water quality
ng lawa,” dagdag ni Kiko habang nauupo sa
bangko.

Naupo rin sa bangko si Aling Selya
kaharap ang dalawa. “Mga batang scientist pala
kayo. Alam n’yo, gusto ko ring maging scientist
noon kaya lang hindi kaya ng magulang ko na
pag-aralin ako. Tapos, naging abala na ‘ko sa
ibang bagay. Sayang,” umiiling na sabi niyon.

Lihim na nagulat si Kiko. Gustong maging
scientist ng tiyahin ng sinasabing aswang?

“Ano bang maitutulong ko?” sabi ni Aling
Selya.

“Nag-i-interview po kami. Nililista rin namin
kung ilang pamilyang nakatira sa paligid ang
nakikinabang sa lawa,” sagot ni Kiko na
naglabas ng papel at panulat.

“Aba, kasama kami r'yan. Nangingisda ako
ng tilapia sa lawa. At paminsan-minsan ay
nangunguha ako ng talbos ng kangkong para i-
ulam.”

“Ganoon din po siguro ang ginagawa ng
asawa n’yo?”

“‘Hindi na ‘ko nakapag-asawa. Naging
abala kasi ako sa pag-aalaga sa pamangkin ko.
Siya ang kasama ko rito.”

Nabigyan ng pagkakataon si Kiko nang
binanggit niyon ang pamangkin.

“Nasa iskwelahan pa siguro ang
pamangkin n'yo. Baka siya ang maging
scientist na tulad ng pangarap n'yo?”

Malungkot na umiling si Aling Selya. “Hindi
na siya nag-aaral. Natutulog siya ngayon,
napuyat yata kagabi.” Muling nagkatinginan
sina Kiko at Pol.

“Nagtatrabaho na pala ang pamangkin
n’'yo,” ani Kiko.

“Hindi rin. Teka, baka nagugutom kayo.
May nilagang kamoteng kahoy sa loob. Ani ko

lyon sa taniman ko,” sabi ng babae na itinuro
ang mga pananim sa tabi ng bahay.

Kahit nakatingin si Kiko sa kapiraso ngunit
malagong taniman ay alam niyang biglang iniba
ng babae ang usapan.

“Huwag na po kayong mag-abala,” pigil ni
Pol kay Aling Selya na nakatayo na.

“Saka meron po kaming baon. Nakatikim
na ba kayo ng ampaw na pula?” sabi ni Kiko
kasabay ang pagkuha sa supot mula sa hawak
na bag.

“Pulang ampaw?” ulit ni Aling Selya. Muling
naupo ang babae. “Ngayon lang ako nakakita
niyan.”

Binuksan ni Kiko ang isang supot at inalok
ang babae. “Masarap pala,” nakangiting sabi ni
Aling Selya pagkatapos kumagat sa ampaw.
“‘Kaya lang mahirap Ilunukin. Sandali at
maglalabas ako ng tubig.” Pumasok sa bahay
ang babae.

“Napansin mo bang iniba niya ang usapan
kaninang nagtatanong ka tungkol sa pamangkin
n'ya?” agad na bulong ni Pol kay Kiko nang
maiwan sila.

“Oo0 nga,” sagot niya habang inilalabas
naman ang adobong mani upang pagsaluhan.
Matapos buksan ang supot ay ipinatong niya
lyon sa bangko. Humalimuyak pa rin ang amoy

ng adobong mani kahit hindi na bagong luto.
“Paano kaya natin makakausap si Andrea?”

Hindi na nakasagot si Pol dahil lumabas na
uli ang babae na may dalang plastic na pitsel at
dalawang baso.

“Pasensiya na’'t hindi malamig,” sabi ni
Aling Selya. Inilapag ng babae ang pitsel sa
bangko. “Wala kasi kaming kuryente rito,”
paliwanag niyon nang mapansing nakatingin
ang mga binatilyo sa pintuan ng bahay.
Lumingon ang babae. “Andrea, gising ka na
pala. May bisita tayo.”

Morena si Andrea at kitang-kita ang
pagkakahawig kay Aling Selya. May
katamtamang pangangatawan at bahagyang
magulo ang mahabang buhok ng dalaga.
Medyo gusot din ang suot na t-shirt at
maluwang na pantalon na gawa sa malambot
na tela. Halatang kagigising lang nito.

Sa tingin ni Kiko ay may tatlo o apat na
taon ang tanda ni Andrea sa kanila kaya
kapansin-pansin ang hawak nitong manikang
pambata.

“May bisita tayo,” ulit ni Andrea.

“Oo, mga taga-Maynila sila. Nagre-
research sila rito.”

“Taga-Maynila sila. Nagre-research sila,”
ulit na naman ni Andrea nang bigla itong
magsisigaw at ituro si Kiko. “Ang baho! Ang

baho! Ayoko n’yan, alis dito!"” hiyaw ni Andrea
na biglang yumuko.

Nagulat si Kiko. Mabaho ako? Mabilis
niyang inamoy ang kasuotan. Wala naman
siyang putok.

“Baho! Baho!!” patuloy ni Andrea sa
pagsigaw. Lalong nataranta sina Kiko nang
sundan iyon ni Andrea ng nakakatulig na tili at
nagpapadyak na parang bata.

“Pasensiya na kayo. Masama ang
pakiramdam ng pamangkin ko. Pwede bang
umalis na muna kayo,” ani Aling Selya sa
tonong nababahala.

“P-Pero,” sagot ni Kiko nang bigla siyang
hawakan sa manggas ng damit at hinilang
patayo ng kasama.

“Sige po, aalis na kami,” singit ni Pol.

Lalong nalito si Kiko dahil ngayon nama'’y
halos patakbo siyang hinihila ng kaibigan
palayo sa bahay. “Pol, ano bang nangyayari sa
'yo?"

“Hindi mo ba alam kung ano ‘yung tinuturo
ni Andrea na mabahong hindi niya matiis?”
sagot ni Pol na hindi humihinto sa pagtakbo
pabalik sa bangka.

“Ano!?”

“lyong bawang sa adobong mani! Hindi
niya matiis ang amoy ng bawang. Aswang nga
si Andreal!!”

Kabanata 24

GANTI NG ASWANG

“BAKIT KAYO nagtatakbuhan?” tanong ni
Aling Fely.

Nakatayo sa labas ng bahay ang babae
habang kausap si Tatang Doro na nagkataong
napadaan. Kitang-kita ang pagkabahala sa
mukha ng nanay ni Pol.

“G-Galing po kami kina Aling S-Selya,”
sagot ni Pol na habol pa rin ang hininga.

“Susmaryosep! Bakit kayo nagpunta ro’'n?”
hindi makapaniwalang sabi ni Aling Fely.

“Mabuting ikuha mo muna ng maiinom ang
mga bata,” malumanay na singit ni Tatang
Doro. Mabilis na tumalima si Aling Fely na
nagmadaling pumasok sa bahay.

Pag-alis ng babae ay agad kinausap ng
lalaki ang dalawa. “Sinaktan ba kayo ni
Andrea?” bulong niyon sa tonong may
kahulugan.

Agad natukoy nina Kiko at Pol ang ibig
sabihin ng matanda. Alam nilang may
masamang mangyayari kay Andrea kung
sasabihin nilang sinaktan sila niyon.

“H-Hindi ho. Hindi,” mabilis na sagot ni
Kiko na humihingal pa rin.

Hinarap ng lalaki si Pol. “Pinagtangkaan ba
niya kayong saktan?” Agad na umiling si Pol.
“Sigurado kayo?”

“‘O-Opo. W-Wala pong masamang
nangyari, Tatang.”

“Bakit kayo nagkakaganyan?”

Mabilis na sinabi ng dalawa ang tungkol sa
naamoy na bawang ni Andrea.

“Bakit naman kasi hindi kayo naniwala sa
‘min,” may himig paninisisi na sabi ni Tatang
Doro nang makita niyong palabas na ng bahay
si Aling Fely. “Pol, huwag na nating takutin ang
nanay mo. Atin-atin na muna ito. Tutal wala
namang masamang nangyari.”

“Sige po,” sagot ni Pol.

“Etong tubig.” Halos magkandarapa sa
pagmamadali si Aling Fely na may dalang pitsel
at dalawang baso. Inabot nina Kiko at Pol ang
dala ng babae at uminom sila.

“Ano bang nangyari? Akala ko ba'y sa lawa
lang kayo? Anong ginawa n’yo kina Aling
Selya?” sunud-sunod na tanong ni Aling Fely.

“Nay, ‘di po kami nagpunta kina Aling
Selya,” ani Pol.

“‘Nagkantiyawan lang ho kaming pupunta
pero hindi natuloy,” sabi ni Kiko.

“Eh bakit kayo humahangos?”

“‘Nagkahamunan kami ng karera ni Kiko
pabalik dito. Ang mahuli kasi, pangit na baduy
pa,” dagdag ni Pol.

“Yun lang ba? Akala ko naman kung ano
na,” sagot ng babae. Kinuha nito mula sa
dalawa ang pitsel at baso. “Teka, ‘di ba't
pupunta uli kayo sa lawa ngayong gabi? Huwag
n'yo nang uulitin ang ginawa n’yo at baka may
masaktan sa inyo sa dilim.”

Napatingin si Pol kay Kiko. Kukuha pa nga
pala sila ng water sample mamayang gabi.
Natunugan naman agad ni Tatang Doro ang
pangamba ni Pol.

“Wala rin lang akong gagawin mamaya,
daanan mo nga ako sa bahay, Pol. Sasama
ako sa inyo para makita ko naman ang
ginagawa n'yong proyekto.”

“Naku, salamat ho, Tatang Doro,” sabi ni
Aling Fely. “Pasasamahan ko na talaga sila sa
asawa ko pero tiyak namang pagod iyon pag-
uwi. Baka kung ano na namang kalokohan ang
pumasok sa ulo ng mga ‘yan.”

“BAKA naman mentally retarded si Andrea,” ani
Kiko.

Nakaupo sila sa bangkong kawayan sa
ilalim ng matandang puno ng mangga hindi
malayo sa bahay nina Pol. Pareho silang may

hawak na disposable na baso na may lamang
taho.

Umiling si Pol. “Nakita mo namang normal
ang hitsura n’'ya, ‘di tulad ng may Down
Syndrome,” sagot nito bago muling tinungga
ang mainit-init pang taho.

“Pero parang bata ang kilos ni Andrea.
May manika at nagdadabog pa,” pilit niya.

“Kiko, may iba ka na bang nakitang normal
ang hitsura pero retarded ang kilos?”

“Wala,” mahinang sagot niya na
nakayukong nakatingin sa hawak na baso.

“Ano kamo? ‘Di ko nadinig ang sinabi mo.”

“Wala nga. Sabi ko wala,” ulit ni Kiko. Alam
niyang tinutukso siya ng kausap. “Pero huwag
mong sabihing naniniwala kang aswang si
Andrea?”

Sandaling hindi umimik si Pol. “Sa totoo
lang, hindi ko na alam kung anong
paniniwalaan ko. Pero hindi naman sarado ang
utak ko. Kung meron kang logical explanation
sa mga nangyari, please lang, gusto kong
marinig,” balik ni Pol sa kaibigan.

Si Kiko naman ang hindi agad nakakibo.
“Sa ngayon eh wala akong maisip na sagot.
Pero isang bagay ang obvious, Pol, hindi
normal si Andrea.”

“Ewan ko kung natatandaan mo, Kiko, pero
‘di ba't ‘yan ang sabi ni Tatang Doro? Na tao rin
ang aswang kaya nga lang hindi sila normal?”

Tulad kanina ay napatingin uli si Kiko sa
hawak na baso ng taho na hindi man lamang
nabawasan.

“ANO NGA bang gagawin n'yo sa mga
botelyang ‘yan?” tanong ni Tatang Doro habang
nagsasagwan.

Tulad ng napag-usapan, sinamahan ni
Tatang Doro sina Kiko at Pol. Ngunit sa tinig ng
matanda ay halatang nababagot na ito sa
ginagawa ng mga binatilyo.

Lihim na napangiti si Kiko na nakaupo sa
dakong unahan ng bangka. Ano kaya't sabihin
niyang ang pagkuha ng water samples ay ang
pinaka-exciting na bahagi ng proyekto dahil ang
susunod na hakbang ay pawang sa laboratoryo
at data analysis na lamang.

“Malapit na pong matapos, Tatang. Isang
sample na lang,” sabi ni Pol na nilingon ang
kausap.

“Bakit ba hindi na lang sa ibang lugar kayo
kumuha ng tubig?” sabi ni Tatang. Alam nitong
ang huling lugar na tinutungo nila ay kung saan
nakita ng dalawa si Andrea.

Napakamot ng ulo si Pol. “Hindi po pwede.
Kailangang sa dating lugar kami kumuha ng
mga samples.”

“Dito na po tayo, Tatang. lhinto n’'yo na ang
bangka,” singit ni Kiko.

“Sige, bilisan na lang ninyo nang makauwi
na tayo,” mabilis na sagot ng lalaki.

Kitang-kita ni Kiko kung paano naging
alisto ang mga mata ni Tatang Doro. Habang
kumukuha sina Kiko ng sample ay patuloy sa
pagmamasid sa paligid ang lalaki. Lingid sa
mga binatilyo ay may dalang panlaban sa
aswang ang matanda na nakatago sa tabi nito.

Tulad ng mga naunang gabi, tanging ang
mahinang pagsalpok ng malilit na alon sa
tagiliran ng bangka ang maririnig. Kaya't halos
mapatalon sina Kiko at Pol sa gulat nang
biglang galit na may sinigawan si Tatang Doro
sa pampang.

Lalo pa silang nagtaka nang tumayo ang
lalaki na nakataas ang mga braso. Sa kanan ay
may hawak itong itak at sa kaliwa naman ay
mahabang flashlight na may nakapulupot na
isang bigkis ng bawang. Nilingon ni Kiko kung
sino ang kaaway ng lalaki.

Si Andrea!

Naroon na naman si  Andrea na
nakatayong parang rebulto at nakatitig sa

buwan. Anyong natakot ang dalaga nang
masilaw sa malakas na ilaw ni Tatang Doro.

Gumanti ng makapanindig balahibong tili si
Andrea. Sa isang mabilis na kilos ay bigla iyong
yumuko at may dinampot na ibinato sa dako
nila. Bago pa tumama sa tubig ang ibinato
niyon ay nagtatakbo ang dalaga sa direksiyon
ng bahay niyon.

“Akala mo uurungan kita!” sigaw ni Tatang
Doro. Umumbok ang mga ugat sa leeg ng
matanda.

“Tatang, tama na po. Wala na po siya,”
sabi ni Kiko upang pahinahunin ang kasama.

“Tapos na ba kayo, mga bata?” tanong
nito.

“Opo,” sagot agad ni Pol.

“Pol, ikaw na muna ang magsagwan at
baka balikan tayo ng aswang. Do’n na muna
tayo sa baklad namin,” utos ni Tatang.

Agad na kinuha ni Pol ang sagwan sa
paanan ng lalaki. Habang umuusad palayo ang
bangka ay nanatiling nakatayo si Tatang Doro
na nakaharap sa pampang. Saka lamang ito
naupo nang malapit na sila sa baklad.

“Anong nangyari?” salubong ni Kuya Rene
sa mga papanhik sa kubo.

Palit-palitang nagkuwento sina Tatang
Doro at Pol. Tahimik na nakinig lamang si Kiko.
Kahit anong gawin niya, wala siyang maisip na

makatwirang dahilan sa mga ikinikilos ni
Andrea.

Kabanata 25

PATAY LAHAT

“MANG RUDY! Mang Rudy!!”

Nagsisimula pa lamang ang bukang-
liwayway ay binulabog ang kabahayan ng
sunud-sunod at malalakas na katok.

Kahit puyat ay napabalikwas din sina Kiko
at Pol nang marinig ang ingay na
nakababahala. Lumabas ng silid ang dalawa at
dinatnan nila sina Mang Rudy at Aling Fely na
binubuksan ang kandado ng pintuan.

“Tay, ano pong hangyayari?” tanong ni
Pol. Kasunod nito si Kiko na naalimpungatang
nagpupunas ng mga mata.

“Hindi ko rin alam, anak,” sagot ng lalaki na
bakas ang labis na pagtataka sa mukha.

“Rene? Bakit ka napasugod?” sabi ni Mang
Rudy nang mapagbuksan ang kumakatok.

“M-Mang Rudy, nakalutang ho ang mga
isda sa lawa!” Habol ang hininga ng lalaki at
tagaktak ang pawis sa mukha.

Tuluyang naglaho ang antok ng tatay ni
Pol. Napalitan ito ng malaking pangamba. “A-
ang baklad n-namin, Rene?” Hindi napigilan ni
Mang Rudy na manginig ang tinig.
Nakadepende sa isasagot ng lalaki ang
kanilang hanap-buhay.

“Lahat ho! Patay lahat ang isda!!”

“Diyos ko po!” napasinghap na sabi ni Aling
Fely na mahigpit na napahawak sa braso ng
asawa.

“Sige ho at pasasabihan ko pa si Kapitan.”
lyon lamang at patakbong tumalilis ang lalaki
papunta sa bahay ng amo. Wala na ang bisita
ay tila tulalang nakatayo pa rin sa may pintuan
ang mga magulang ni Pol.

“ltay?” sabi ni Pol sabay hawak sa balikat
ng ama.

Saka lamang tila nagising ang lalaki.
“Kailangan kong pumunta sa baklad.”

“Sasama ‘ko, ‘Tay.”

“Ako rin, ho,” dagdag ni Kiko. Kahit hindi
niya pa lubos na nauunawaan ang nangyayatri
ay naramdaman niyang may kabigatan ang
nangyari.

Mabilis silang nagpalit ng damit. Pati si
Aling Fely ay gumayak. Wala pang sampung
minuto ay sarado na uli ang bahay nina Pol.

ANG KARANIWANG 20 minutos na lakarin
mula sa bahay nina Pol papunta sa lawa ay
kinuha lamang ng mag-anak nang wala pang
10 minuto. Tulad sa nasusunugan ng bahay na
mag-isang nakakabuhat ng mabigat na
appliance upang mailigtas sa apoy, ganoon din

ang epekto ng dumadaloy na adrenalin sa
katawan nila.

Magkasamang sumakay sa bangka sina
Mang Rudy at Aling Fely. Ginamit uli nina Pol at
Kiko ang maliit na bangka. Magkasunod at
mabilis na umusad ang mga bangka patungo
sa baklad nina Mang Rudy.

Bagama't hindi pa sumisikat ang araw,
unti-unti nang lumiliwanag ang kapaligiran. “Pol,
tingnan mo,” sabi ni Kiko sabay turo sa
nadadaanan nilang mangilan-ngilang isda na
nakatiyahang nakalutang.

“Masamang senyales ‘yan, Kiko, kung pati
mga isdang nakagala ay namamatay,” sabi ni
Pol na bumakas sa mukha ang labis na
pangamba.

Nagkatotoo ang kinatatakutan ni Pol nang
marating nila ang baklad. Tuluyang nanlumo
ang pamilya. Punung-puno ng patay na bangus
ang loob ng baklad. Sa wari ni Kiko ay
posibleng maglakad ang isang pusa sa loob ng
baklad nang hindi mababasa dahil sa kapal ng
mga isdang nakalutang sa ibabaw ng tubig.

Lupaypay ang balikat na napayuko si Mang
Rudy at itinago ang mukha sa dalawang
kamay. Si Aling Fely, bagama’'t lumuluha, ay
agad na yumakap mula sa likuran sa asawa.
“May awa ang Diyos, Rudy. Makakaraos tayo.”

Ngayon lamang natanto ni Kiko na biglang
nawalan ng kabuhayan sina Pol. Ang lahat ng
perang ipinuhunan sa isda at sa pakain, pati na
oras at pagod, ay naglahong parang bula sa
loob lamang ng isang gabi. At sa sukat ng mga
isdang nakalutang, alam niyang malapit na
lyong anihin at ibenta.

“Baka may lumason o baka may nagtapon
ng chemical sa lawa kaya namatay ang mga
isda?” hula ni Kiko. Kibit-balikat lamang ang
tanging naisagot ni Pol na nangingilid na ang
luha.

“‘Mang Rudy, pwede po ba ‘kong kumuha
ng ilang isda?” mahinahong tanong ni Kiko.

Akmang may sasabihin sana si Mang Rudy
kay Kiko ngunit pinigilan ang sarili.

“Bakit pa?” Si Aling Fely ang nagsalita.

“Ipapa-test ko po sa U.P. Los Baiios.
Malapit lang naman dito ‘yon. Kaya siguro
nilang alamin kung anong ikinamatay ng mga
isda.”

“Anong maitutulong niyon?” Si Aling Fely
uli.

‘Kapag nalaman nila ang dahilan ng
pagkamatay ng mga isda ay baka malaman din
kung sino’ng may kagagawan nito,” sagot ni
Kiko.

Nang marinig ang paliwanag ay saka
lamang nagsalita si Mang Rudy. “May supot na



B1 Gang: Episode 1 - Book 2 ... 145

plastic dito, Kiko. Gamitin mo,” anito na may
dinampot sa loob ng bangkang kinasasakyan.

Kumuha ng anim na malalaking isda si
Kiko at isinilid iyon sa supot.

“May supot pa po ba kayo?” tanong ni Kiko
sa lalaki.

“Wala na eh. Kulang pa ba ang mga isdang
‘yan?”

“Magdadala rin po sana ako ng tubig lawa.
Kung ano mang chemical ang lumason sa isda
ay tiyak na may trace pa sa tubig. Kahit sana sa
supot ko na lang ilagay.”

“Meron ditong bote ng softdrink,” singit ni
Aling Fely na ipinakita ang 2-litrong plastic na
bote ng Coke.

“Tamang-tama po ‘yan,” abot ni Kiko sa
bote. Pakatapos na banlawan iyon sa tubig ng
lawa ay sumalok siya mula sa loob mismo ng
baklad.

Matapos ang maikling pagpapaalaman ay
inihatid ni Pol si Kiko pabalik sa pampang.

“Babalik agad ako pag may findings na,”
sigaw ni Kiko sa kaklaseng nagsasagwan
pabalik sa baklad.

Bitbit ang supot ng isda sa kaliwang kamay
at ang bote sa kanan ay nagmamadaling nilisan
ni Kiko ang Enchanted Lake na ngayo'y unti-
unti nang napupuno ng nakalutang na patay na
isda.

Kabanata 26

ANG BATA

“EXCUSE ME HO.”

Napalingon ang sekretarya kay Kiko. “Ano
‘yon?”

“‘Dito po ako pinapunta ng guard na
napagtanungan ko. Ito ba ang Institute of
Biological Sciences - Linological Station?”

“Limnological Research Station,”
pagtatama ng babae. “Ito nga. Bakit?”

“Pwede ho bang magpa-test ng water at
fish specimen dito?” Ipinakita ni Kiko ang mga
dalang isda at bote ng tubig.

Napakunot-noo ang babae. “Para saan ba
‘yan?”

“Kagagaling ko lang ho sa Enchanted
Lake. Bigla kasing nangamatay ang mga isda
ro’n kagabi.”

Nilingon ng babae ang relo sa dingding.
Malapit nang mag-ika-pito ng umaga. “Si Dr. de
Padua ang pwedeng makatulong sa ‘yo.
Consultant siya ng BFAR. Padating na ‘yon kasi
may graduate class siya nang 7:30. Maupo ka
muna sa waiting room. Tatawagin kita pag
nandito na siya,” sabi ng babae sabay turo sa
katabing silid. “Pero iwan mo na lang dito ‘yang
mga dala mo.”

Iniabot niya ang supot at bote na ipinatong
ng babae sa mesa sa likuran nito.

“Salamat ho,” sabi niya bago pumasok sa
silid. Nagulat pa siya dahil may batang babae
sa loob. Nakaupo iyon sa sahig na nakatalikod
sa pintuan kaya't hindi siya nakita. Mga apat na
taon iyon at mula sa kinikilos ay may nilalaro
ang bata.

“Hello,” sabi niya sa batang nakatalikod.
Ngunit parang walang narinig ang binati niya.
“Hello,” ulit niya sa mas malakas na tinig. Tulad
kanina, ni hindi iyon nagbigay ng pahiwatig na
may narinig. Napagpasiyahan niyang pabayaan
na lamang ang bata. Wala siguro sa mood dabhil
masyado pang maaga.

Nang maupo siya sa silya malapit sa bata
ay nakita niyang may malaking laruang kotse
ilyon. Nakatagilid ang kotse sa sahig at ipinaiikot
ng bata ang isang gulong ng laruan sa
pamamagitan ng kanang hintuturo.

Luminga-linga si Kiko. Nakakita siya ng
mga babasahin sa mesita. Kinuha niya ang isa.
Kahit masyadong technical ay may isang
artikulo na kaya niyang unawain.

Habang nagbabasa si Kiko ay patuloy ang
bata sa pagpapaikot sa gulong ng laruang
kotse. Nangangalahati na si Kiko sa binabasa
ay gayon pa rin ang ginagawa ng bata.

Nang matapos ang binabasa ay nilingon
niya ang bata. Ngayo'y hindi na niya mapigilang
magtaka. Tiningnan ni Kiko ang kanyang relo.
Mahigit 15 minutos na siya sa silid. Ibig sabihin,
mahigit na rin sa 15 minutos na walang tigil na
ipinaiikot ng bata ang gulong ng laruang kotse
na hindi man lamang nag-iiba ng posisyon sa
pagkakaupo.

Lumapit si Kiko sa bata. “Ganda naman ng
kotse mo,” sabi niya. Tulad kanina ay walang
ano mang reaksiyon iyon at patuloy sa
pagpapaikot sa gulong. Hindi niya tuloy
naiwasang isipin na baka bingi ang bata.

Naupo siya sa sahig katabi ng bata.
Ngayo'y tiyak ni Kiko na may kakaiba sa bata

dahil ni hindi iyon tumingin sa kanya na
karaniwang gagawin kapag may tumabi.

“Anong pangalan mo?” sabi ni Kiko sa
malakas na boses sabay hawak sa braso ng
bata upang matawag ang pansin niyon. Sa
laking gulat niya ay bigla at buong lakas na
nagtititili ang bata na parang nasasaktan.

Gitlang napatayo si Kiko habang patuloy sa
pagtili ang bata. Nagmamadaling pumasok sa
silid ang sekretarya na agad lumapit sa bata.
“Anong nangyari?”

“Ewan ko ho. Hinawakan ko lang siya sa
braso.”

“‘Look at mommy, Cheska! Look at
mommy,” sabi ng babae. Hinawakan ng
kaliwang kamay ng babae ang baba ng bata
para piliting iharap ang mukha niyon. Ang
hintuturo at gitnang daliri ng kanang kamay
naman ng babae ay nakaturo sa sariling mata
nito.

“It's okay. It's okay. You can play again.”
Pinaikot ng babae ang gulong ng kotse. Biglang
tumigil sa pagtili ang bata at parang walang
nangyari na ipinagpatuloy niyon ang
pagpapaikot sa gulong.

“Hindi ko ho siya sinaktan,” sabi ni Kiko.

Nakita ng babae ang pagkabahala sa
mukha ni Kiko. “Huwag kang mag-alala.
Ganyan talaga ang anak ko pag nahahawakan
lalo na ng ibang tao. Special child kasi siya.”

“Special child?” takang ulit ni Kiko dabhil
pangkaraniwan ang anyo ng bata. Wala iyong
physical features ng may Down Syndrome.

“Autistic siya. Ayaw niyang nahahawakan.
Masyado kasing sensitive ang balat niya. Ang
karaniwang hipo para sa atin ay nakakairita o
masakit para sa anak ko.”

“Sorry po. Hindi ko alam. Akala ko kasi
bingi siya kasi hindi niya ako pinapansin.”

“Isa sa characteristic ng autism ang ayaw
ng interaction sa tao. Mas gusto nila ang mag-
isa. Ni ayaw nga nila ng eye contact kahit

kanino. Napansin mo ba na pinilit ko pa siyang
humarap at tumingin sa mata ko?”

Mapag-isa at ayaw ng eye-contact? Sa
sinabi ng babae ay parang may ilaw na biglang
sumindi sa utak niya. “May kakilala po akong
taga-Enchanted Lake na palaging nakatitig sa
buwan nang matagal. Autistic kaya siya?”

“Pwede. Baka oversensitive ang paningin
niya kaya gusto niya ang malamlam na liwanag
ng buwan. At ang pagtitig niya sa buwan ay
katulad ng pagpapaikot ng gulong sa anak ko.
Pero kailangang ipatingin siya sa eksperto para
sigurado.”

Unti-unting nabuo ang kasabikan sa dibdib
ni Kiko. Eto na yata ang logical explanation sa
kakaibang ikinikilos ni Andrea. Magtatanong pa
sana siya nang marinig nilang may dumating.
“Si Dr. de Padua na siguro ‘yan,” sabi ng
babae.

Sabay na lumabas sina Kiko at ang
sekretarya. Naiwan ang batang babae na
patuloy sa ginagawang pagpapaikot sa gulong.

“Good morning!” masayang bati ng lalaki
sa kanila. Hindi gaanong matanda ang lalaki
pero may puti na ang buhok at balbas nito.

“Morning, Doc. Sir, may bisita kayo,” sabi
ng sekretarya sa lalaki. Itinuro nito si Kiko.

“What can | do for you, iho?”

Mabilis na sinabi ni Kiko ang nangyari sa
lawa.

“It finally happened. Massive fish kill sa
Enchanted Lake,” umiiling na sabi ng lalaki na
may halong kalungkutan at pagkainis sa tinig.

“Fish kill?” ulit ni Kiko.

“Oo. And | have a very strong suspicion
kung ano ang dahilan. Matagal na silang
binigyan ng warning ng BFAR. Pero kailangang
makakuha agad ng water sample at fish
specimen para ma-confirm ang hinala ko.”

“May dala po ako,” sabi ni Kiko.

“Ayun, sir.” Inginuso ng sekretarya ang
supot at bote.

May paghangang napatingin ang lalaki kay
Kiko. “Mabilis kang mag-isip, iho,” anito bago
muling hinarap ang sekretarya. “Bunny,
puntahan mo nga sandali ang mga estudyante
ko at pasunurin mo sa laboratory.”

Mabilis na lumabas ng tanggapan ang
inutusan. Humarap uli ang lalaki kay Kiko.
“Pwede mo ba kaming samahan sa lawa
pagkatapos namin sa laboratoryo? Mas
madaming matututunan ang klase ko sa
nangyaring ito sa lawa kaysa sa ilang semestre
sa loob ng classroom.”

“Yes, sir,” sagot niya.

“‘Pero oras ang kailangan namin sa
pagsusuri. Makapaghihintay ka ba?”

“Opo. Pero pwede po ba akong makigamit
ng library habang naghihintay? Meron po akong
gustong i-research.”

“‘Of course. Meron kaming maliit pero
comprehensive book collection dito tungkol sa
freshwater body.

“Tungkol po sana sa autism ang ire-
research ko.”

‘“Hmmm. Wala kaming material diyan,”
sagot ng lalaki na marahang hinihimas ang
balbas. “Pero tiyak na meron sa Internet. You
are welcome to use our computers kung gusto
mo,” alok ng lalaki.

“Sir, yes, sirl” maagap na sagot ni Kiko.

Kabanata 27

AUTISTIC

“A-U-T-I-S-M,” mahinang sabi ni Kiko habang
pinipindot ang mga letra sa keyboard.

llang sandali lamang at inilabas ng search
engine sa monitor ang mga websites ukol sa
hinanap niya. Madami-dami rin iyon.

Inuna niya ang website ng isang propesor
sa Amerika na nangangalang Temple Grandin.
Tinalakay nito ang mga katangian ng isang
autistic. Tulad ng sinabi kanina ng sekretarya,
iIsa rito ang hindi pagtingin sa mata ng ibang
tao.

“Hindi pala dahil baligtad ang makikitang
reflection sa mata ni Andrea,” sabi ni Kiko sa
sarili.

Mas gusto ng mga autistic na
pinababayaang mag-isa. Kung pinipilit, sila’y
nagdadabog o tumitili na parang bata. At kung
makausap man, kadalasan ay inuulit lamang
nito ang mga salitang narinig.

“Ito siguro ang dahilan kung bakit sa
malayo itinira ni Aling Selya si Andrea.”

Karamihan sa autistic ay mabhilig sa mga
gawaing paulit-ulit at walang tigil tulad ng
pagpapaikot ng bagay, o kaya ay panonood sa
pagpatak ng tubig mula sa gripo sa loob ng
ilang oras.

“O pagtitig sa buwan nang parang rebulto!”

Ang ibang autistic ay may sensory
oversensitivity. Kung paningin ang
oversensitive, sobrang sakit sa kanilang mata
ang maliwanag na ilaw na wala namang epekto
sa normal na tao.

Kung pandinig ang oversensitive, hindi sila
makakain ng mga malulutong na bagay tulad
ng potato chips dahil kasing lakas ng
pinapalong tambol ang dinig nila sa ingay na
nalilikha sa pagnguya doon.

O kaya'y tila papel de lihang mariing
ikinukuskos sa balat ang pakiramdam nila sa
hipo kung pandamdam ang labis na sensitibo.

Kung pang-amoy naman ang
oversensitive, hindi nila matiis ang matatapang
na amoy na tulad ng pabango.

“At ng amoy ng bawang!”

Ngunit kung susuriin ang tainga, mata o
ilong ng mga autistic ay normal ang mga iyon
dahil ang tunay na problema ay kung paano i-
process ng utak nila ang sensory inputs.
Gayunpaman, mayroon ding mental retardation
ang mga autistic pero iba-iba ang antas.

“Kaya normal ang hitsura ng mga autistic
hindi tulad ng mga may Down Syndrome.”

Ang mahalaga ay mabigyan ng maagang
therapy at ugmang edukasyon ang mga autistic
upang hindi sila mawalay sa lipunan.

Nagulat pa si Kiko dahil ang lumikha pala
ng website ay isang autistic din na ngayo'y
propesor na at may Ph.D. pa!

Napailing siya. Talagang kakaiba ang
autism. Sunod na binasa niya ang ilang case
studies. Meron pa palang mas kakaiba ang
ikinikilos kaysa kay Andrea.

Isang autistic na lalaki ang palaging
dumadalo sa mga burol kahit hindi niyon kilala
ang namatay. Kakain lamang ito kapag nasa
balikat ang alagang pusa na kasabay ding
pinakakain. At natutulog lamang ito sa
maduming kama na may nakapalibot na maliliit
na sanga ng kahoy at balahibo ng manok.

Habang dumadami ang binabasa ni Kiko
ay lalong tumibay ang paniwala niya na autistic
si Andrea at hindi aswang. Katulad sa mga
ibang bagay na mahirap unawain, ang
karaniwang reaksiyon ng tao ay takot.

“Hindi pala dapat katakutan si Andrea.
Dapat pa nga siyang tulungan!”

Kabanata 28

WITCH-HUNT

MABILIS NA KUMALAT ang balita ng fish Kill.

Kahit malapit nang magtanghali ay patuloy
pa rin ang pagdating ng mga taga-Barangay
Tadlak sa pampang ng Enchanted Lake. Lahat
ay manghang-mangha. Ngayon lamang sila
nakakita ng ubod dami ng isdang patay na
nakalutang.

“Sayang naman,” umiiling na sabi ng isa.

“Oo0 nga. Sana ipinamigay na lang kesa
napeste. Limang taon din siguro nating uulamin
‘yan,” sagot ng katabi kasunod ang impit na
tawa.

“Hoy, hindi biro ‘yan sa may baklad,”
saway ng nauna. “Para silang bumili ng kotse
na hulugan pero na-carnap agad. ‘Di ba
masakit ‘yung patuloy mo pa ring binabayaran
ang bagay na wala na sa ‘yo?”

Karamihan nga sa may-ari ng mga baklad
ay inutang ang puhunan sa binhing isda at mga
pakain. At kahit hindi inutang, malaking pera pa
rin ang nawala. Kaya't hindi na panghihinayang
o lungkot ang kanilang nararamdaman. Lahat
ay nagpupuyos na sa galit at naghahanap ng
mapagbubuntunan ng pagngingitngit.

Maihahambing sila sa isang tumpok ng
nagbabagang uling. lyong namumula sa init

kahit walang apoy na nagniningas. Anumang
papel ang ihagis doon ay biglang magliliyab at
matutupok.

Isa sa may pinakamalawak na baklad si
Kapitan Claro kaya isa iyon sa pinakamalaking
naapektuhan. Sa katunayan, may bagong
baklad pa ngang ipinagagawa si Kapitan. Hindi
tuloy maipinta ang mukha ng lalaki.

Nang makita ng iba na dumating ang
Barangay Captain ay agad silang namangka ---
kasama rito sina Pol--- papunta sa baklad
niyon.

Pinutakte ng mga katanungang walang
sagot ang lalaki. “Kapitan Claro, paano na
‘t0...? Saan ngayon kami kukuha ng pambayad
sa utang...? Paano na mabubuhay ang pamilya
namin...? Kapitan, anong solusyon mo sa
problemang ito...?!”

“Bakit akong tatanungin n'yo? 'Di n'yo ba
nakikitang mas malaki ang napinsala sa ‘kin?”
singhal din ng Kapitan. Binalingan niyon ang
mga katiwala. “Ano nga bang nangyari?”
pasigaw na tanong niyon kina Kuya Rene at
Tatang Doro. Pati ugat niyon sa sentido ay
tumitibok.

Nagkibit-balikat si Rene. “Paggising ko ho
kaninang madaling araw ay isa-isa nang
naglulutangan ang mga isda. Nagmamadali

akong nagpunta sa inyo pero nasa Maynila pala
kayo.”

“Wala ba kayong nadinig o nakitang
kakaiba kagabi? Baka naman may naglagay ng
lason sa baklad? Alam n’yo namang marami
akong kalaban sa pu